МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

2019 ОНЫ 01 ДҮГЭЭР САРЫН 16-НЫ ӨДӨР /ЛХАГВА ГАРАГ/-ИЙН ХУРАЛДААНЫ ТЭМДЭГЛЭЛИЙН ТОВЬЁГ 
	№
	Баримтын агуулга
	Хуудасны дугаар

	1
	Хуралдааны товч тэмдэглэл

	1-3

	2
	Дэлгэрэнгүй тэмдэглэл
	4-26

	
	1.”Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл /хэлэлцэх эсэх/
2.Ерөнхий хяналтын сонсголын зохион байгуулалтын талаар


	4-22

22-26


Монгол Улсын Их Хурлын 2018 оны намрын ээлжит чуулганы Байгаль орчин, хүнс, хөдөө аж ахуйн байнгын хорооны 2019 оны 
01 дүгээр сарын 16-ны өдөр /Лхагва гараг/-ийн 
хуралдааны товч тэмдэглэл

Байгаль орчин, хүнс, хөдөө аж ахуйн байнгын хорооны дарга Л.Элдэв-Очир ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 12 цаг 05 минутад Төрийн ордны “В” танхимд эхлэв. 


Чөлөөтэй: Ц.Гарамжав, Я.Санжмятав, Б.Саранчимэг, Г.Солтан;


Эмнэлгийн чөлөөтэй: Б.Бат-Эрдэнэ;


Тасалсан: С.Жавхлан, Д.Тэрбишдагва, Ж.Энхбаяр.

Нэг. ”Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл /Засгийн газар 2018.12.28-ны өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын даргын үүргийг түр орлон гүйцэтгэгч Э.Сансарбаяр, мөн газрын ахлах мэргэжилтэн Г.Энхмөнх, Байгаль орчны үнэлгээ, аудитын хэлтсийн дарга А.Энхбат, Ой, ус, тусгай хамгаалалттай газрын Кадастрын хэлтсийн дарга Н.Батзаяа, мөн хэлтсийн мэргэжилтэн Э.Эрдэнэхүү, Судлаач Д.Энэбиш, Уул уурхай, хүнд үйлдвэрийн яамны Геологи, уул уурхайн бодлогын хэрэгжилтийг зохицуулах газрын дарга Б.Мөнхтөр, мөн яамны Геологийн хэлтсийн дарга А.Дэлгэрсайхан, мэргэжилтэн Х.Санчигдорж нар оролцов.
Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Д.Нарантуяа, С.Эрдэнэчимэг, референт Ц.Рэнцэнтогтох, Г.Алтанцэцэг нар байлцав. 

Хууль санаачлагчийн илтгэлийг Байгаль орчин, аялал жуулчлалын сайд Н.Цэрэнбат танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Х.Болорчулуун, А.Сүхбат, Г.Мөнхцэцэг, Л.Элдэв-Очир нарын тавьсан асуултад Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын даргын үүргийг түр орлон гүйцэтгэгч Э.Сансарбаяр, Байгаль орчны үнэлгээ, аудитын хэлтсийн дарга А.Энхбат, Тусгай хамгаалалттай нутгийн удирдлагын газрын ахлах мэргэжилтэн Г.Энхмөнх, Уул уурхай, хүнд үйлдвэрийн яамны Геологи, уул уурхайн бодлогын хэрэгжилтийг зохицуулах газрын дарга Б.Мөнхтөр, Геологийн хэлтсийн дарга А.Дэлгэрсайхан нар хариулж, тайлбар хийв.

Улсын Их Хурлын гишүүн Х.Болорчулуун, А.Сүхбат, Г.Мөнхцэцэг, Д.Тогтохсүрэн нар үг хэлэв.  


Л.Элдэв-Очир: ”Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
 11

Татгалзсан: 

   0

Бүгд:


 11

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Болорчулуун Улсын Их Хурлын чуулганы нэгдсэн хуралдаанд танилцуулахаар тогтов. 
Уг асуудлыг 13 цаг 10 минутад хэлэлцэж дуусав.

Хоёр. Ерөнхий хяналтын сонсголын зохион байгуулалтын талаар
Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Д.Нарантуяа, С.Эрдэнэчимэг, референт Ц.Рэнцэнтогтох, Г.Алтанцэцэг нар байлцав. 
Байнгын хорооны тогтоолын төсөлтэй холбогдуулан Улсын Их Хурлын гишүүн Д.Эрдэнэбат санал хэлэв.

Л.Элдэв-Очир: Ерөнхий хяналтын сонсгол зохион байгуулах ажлын хэсгийн ахлагч болон сонсгол даргалагчаар Улсын Их Хурлын гишүүн Л.Элдэв-Очирыг томилох саналыг дэмжье гэсэн санал хураалт явуулъя. 

Зөвшөөрсөн:
 10

Татгалзсан: 

   1

Бүгд:


 11

90.9 хувийн саналаар дэмжигдлээ.
Ерөнхий хяналтын сонсгол зохион байгуулах ажлын хэсгийн ахлагчаар Улсын Их Хурлын гишүүн Л.Элдэв-Очир, гишүүдэд Улсын Их Хурлын гишүүн Г.Тэмүүлэн, Д.Тэрбишдагва, А.Сүхбат, Б.Батзориг нарыг томилох саналыг дэмжье гэсэн санал хураалт явуулъя. 

Зөвшөөрсөн:
 10

Татгалзсан: 

   1

Бүгд:


 11

90.9 хувийн саналаар дэмжигдлээ.
Ажлын хэсэг байгуулах тухай Байнгын хорооны тогтоолын төслийг баталъя гэсэн санал хураалт явуулъя. 

Зөвшөөрсөн:
 10

Татгалзсан: 

   1

Бүгд:


 11

90.9 хувийн саналаар Байнгын хорооны тогтоол батлагдлаа.
Ерөнхий хяналтын сонсголын тов тогтоох тухай Байнгын хорооны тогтоолын төслийг баталъя гэсэн санал хураалт явуулъя. 

Зөвшөөрсөн:
 10

Татгалзсан: 

   1

Бүгд:


 11

90.9 хувийн саналаар Байнгын хорооны тогтоол батлагдлаа.
Хуралдаан 1 цаг 23 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 13 цаг 28 минутад өндөрлөв.


Тэмдэглэлтэй танилцсан: 


БАЙГАЛЬ ОРЧИН, ХҮНС,

ХӨДӨӨ АЖ АХУЙН БАЙНГЫН


ХОРООНЫ ДАРГА Л.ЭЛДЭВ-ОЧИР


Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ М.НОМИНДУЛАМ
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 
2019 ОНЫ 01 ДҮГЭЭР САРЫН 16-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Л.Элдэв-Очир: Эрхэм гишүүддээ өдрийн мэнд хүргэе. Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2019 оны 01 дүгээр сарын 16-ны өдрийн хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. Хоёр асуудал байгаа. 

1.”Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл Монгол Улсын Засгийн газраас 2018 оны 12 дугаар сарын 28-ны өдөр өргөн мэдүүлсэн, хэлэлцэх эсэхийг шийднэ. 


2.Ерөнхий хяналтын сонсголын зохион байгуулалтын асуудал. Ийм хоёр асуудал байгаа. Энэ асуудалтай холбогдуулж гишүүдэд нэмж хасах өөр саналтай гишүүд байна уу? Байхгүй байгаа учраас хэлэлцэх асуудлаа баталлаа. Ингээд нэгдүгээр асуудалдаа оръё. 

Нэг. ”Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төслийн хэлэлцэх эсэх асуудал байгаа. 

Хэлэлцэж байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя. Манай албан тушаалтнууд, ажлын хэсгийнхэн маань өөрсдийн нэрээ сонсоод танигдахаар мэндчилээд байгаарай. Н.Цэрэнбат сайд байгаа Байгаль орчин, аялал жуулчлалын сайд, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын даргын үүргийг түр орлон гүйцэтгэгч Э.Сансарбаяр, дараа нь гишүүд асуулт асуух учраас оролцож байгаа хүмүүс дээрээ нэлээн анхаарч, хүмүүсээ таньж асуултаа асууна. Байгаль орчин, аялал жуулчлалын яамны Ой, ус, тусгай хамгаалалттай газрын Кадастрын хэлтсийн дарга Н.Батзаяа, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын ахлах мэргэжилтэн Г.Энхмөнх албан тушаал зөв байна тиймээ, Байгаль орчин, аялал жуулчлалын яамны Ой, ус, тусгай хамгаалалттай газрын Кадастрын хэлтсийн мэргэжилтэн Э.Эрдэнэхүү ирсэн байна. Б.Оюунгэрэл ирээгүй байгаа юм байна тийм үү? Шинжлэх ухааны академийн Газар зүй, геологи экологийн хүрээлэнгийн салбарын дарга, доктор ирээгүй байна. Судлаач Д.Энэбиш ирсэн байна, Уул уурхай, хүнд үйлдвэрийн яамны Геологи, уул уурхайн бодлогын хэрэгжилтийг зохицуулах газрын дарга Б.Мөнхтөр уг нь энэ хүн заавал ирэх ёстой байсан. Ирээгүй байна. Боломжтой бол дуудаж ирүүлэх хэрэгтэй байна хуралдаан дуусахаас өмнө. Уул уурхай, хүнд үйлдвэрийн яамны Геологийн хэлтсийн дарга А.Дэлгэрсайхан ирсэн байна. Уул уурхай, хүнд үйлдвэрийн яамны Геологийн хэлтсийн мэргэжилтэн Х.Санчигдорж, Уул уурхайн яамнаас хоёр хүн ирсэн байна. 

Гурав, Байгаль орчны үнэлгээ, аудитын хэлтсийн дарга А.Энхбат ирсэн байгаа. Ингээд ажлын хэсгийг танилцуулахад ийм байна. 


Төслийн үзэл баримтлалын талаарх хууль санаачлагчийн илтгэлийг Байгаль орчин, аялал жуулчлалын сайд Цэрэнбат сайд танилцуулна. Цэрэнбат сайдын микрофоныг өгье.

Н.Цэрэнбат: Монгол Улсын тогтвортой хөгжлийн үзэл баримтлал 2030, Ногоон хөгжлийн бодлого, Тусгай хамгаалалттай газар нутгийн үндэсний хөтөлбөр, Ус үндэсний хөтөлбөр, Уур амьсгалын өөрчлөлтийн үндэсний хөтөлбөр, Монгол Улсын Засгийн газрын 2016-2020 оны үйл ажиллагааны хөтөлбөр зэрэг бодлогын баримт бичгүүдэд байгалийн унаган төрхөө хадгалсан газар, цэнгэг усны нөөц, томоохон гол мөрний урсац бүрэлдэх эхийн 50-аас доошгүй хувийг улсын тусгай хамгаалалтад авах зорилтын хүрээнд 22 газрыг улсын тусгай хамгаалалтад авахаар ”Зарим газар нутгийг улсын тусгай хамгаалалтад авах тухай” Монгол Улсын Их Хурлын тогтоолын төслийг боловсруулан танилцуулж байна.

Энэхүү тогтоолын төсөлд 9 аймгийн 29 сумын нутаг дэвсгэрийн 3.4 сая га талбайг хамруулан говийн их Б хэсгийн дархан цаазат газар, Нөмрөгийн дархан цаазат газар, Монгол дагаврын Б хэсгийн дархан цаазат газар, Орхон Тэнгэрийн дархан цаазат газрын өргөтгөл, Дарьгангын байгалийн цогцолборт газар, Булган голын эх, Их Онгогийн байгалийн цогцолборт газрын өргөтгөл, шинээр Тэсийн гол, Булнайн нурууг байгалийн цогцолборт газрын ангиллаар, Онгон Таван булгийн байгалийн нөөц газрын өргөтгөл, шинээр Хөх нуур, Ташгайн таван нуур, Жаран тогооны тал, Мэнэнгийн цагаан хоолой, Халхын таван уул, Баяндун уул, Гүн гашууны хоолой, Сутай хайрхан уул, Зотол хан уул, Дулаан хайрхан уулын байгалийн нөөц газрын ангиллаар тусгай хамгаалалтад авах, суурь судалгаа үндэслэлийг шинжлэх ухааны байгууллагуудтай хамтран боловсруулж, орон нутгийн иргэдийн Төлөөлөгчдийн Хурлаар хэлэлцүүлэн тогтоол гаргуулсан. 

Дээрх газруудыг улсын тусгай хамгаалалттай газар нутгийн сүлжээнд хамруулснаар байгалийн өвөрмөц тогтоц, түүх соёлын дурсгалууд, ховор болон нэн ховор 350 орчим зүйлийн амьтан ургамал, гол мөрний урсац бүрэлдэх эхийн 3.7 хувь, ойн сан бүхий газрын 3.2 хувьд хамгаалагдах бөгөөд улсын тусгай хамгаалалттай газар нутгийн талбайн хэмжээ нь 3.4 сая га буюу 2.1 хувиар нэмэгдэж нийт нутаг дэвсгэрийн 19.8 хувийг улсын тусгай хамгаалалттай газар нутаг эзлэх юм. 

Дархан цаазат газар, байгалийн цогцолбор газрын өргөтгөлийн хамгааллын менежментийг одоо хариуцаж байгаа хамгаалалтын захиргаа орон тоо төсөвтөө багтаан хэрэгжүүлнэ. Харин байгалийн нөөц газар болон дурсгалт газрын ангиллаар улсын тусгай хамгаалалтад авч байгаа газруудын хамгаалалтын менежментийг Улсын тусгай хамгаалалттай газар нутгийн тухай хуулийн холбогдох заалтын дагуу тухайн орон нутгийн өөрөө удирдах байгууллага болоод Засаг даргын бүрэн эрхийн хүрээнд зохицуулагдахаар тусгагдсан байдаг тул холбогдох аймаг сумдын байгаль орчны албад уг арга хэмжээг хэрэгжүүлэх болно. 

 Тогтоолын төслийг Монгол Улсын Үндсэн хууль болон бусад хуульд нийцүүлэн боловсрууллаа. ”Зарим газар нутгийг улсын тусгай хамгаалалтад авах тухай” тогтоолын төслийг дэмжиж өгөхийг та бүхнээс хүсье. 


Анхаарал тавьсанд баярлалаа. 

Л.Элдэв-Очир: Цэрэнбат сайдад баярлалаа. Хэлэлцэж байгаа асуудалтай холбогдуулж асуулт, үг тусдаа байгаа. Асуулт асуух гишүүд товчлуураа дарж нэрсээ өгье. Болорчулуун гишүүн, Сүхбат гишүүн, Мөнхцэцэг гишүүн, Мөнхцэцэг гишүүнээр асуултыг тасаллаа. Болорчулуун гишүүний микрофоныг өгье. 

Х.Болорчулуун: Баярлалаа. Бас уул уурхай манай Монгол Улсад нэлээн замбараагүй болчихсон, дайрч давшлаад энд тэндгүй орон нутагт хүн ардад дийлдэхгүй, бараг засаг төрд заримдаа дийлдэхгүй ингэж ухаж байгаа ийм үед улсын тусгай хамгаалалтад 22 нэр бүхий газрыг авна гэдэг чинь зүйтэй асуудал гэж бодож байна. Үүн дээр бас Байгаль орчны яамны хийж байгаа чухал ажил байна гэж ойлгож байна. Үүнтэй холбогдуулаад нэг зүйл асууя. Тос, Тосон Бумбын тэр орчмын тусгай хамгаалалт гэж ард иргэд ярьсан түүний хэмжээ хязгаар, зааг энэ талаар бас тодруулж өгөхийг хүсэж байна. Түүнээс гадна Ноён уулыг тусгай хамгаалалтад авахдаа их өрөөсгөл авсан. Юу вэ гэхээр маш бага хэмжээгээр авсан, тэр байгаль экологи, ургамал, ус, ой модны экологийн байдлаар нь аваагүй. Шугамдаад маш бага хэмжээгээр авчихсан. Энэ нь бол зориулалттай тусгай хамгаалалтад авч байгаа нэртэйгээр яг ухах процесс явагдсан юм. 


Тэгэхээр Ноён уулын тусгай хамгаалалтын зааг хязгаарыг Засгийн газар өөрчлөх асуудлыг зайлшгүй оруулж ирмээр байна. Нэр нь хүртэл Ноён уул, энэ бол зүгээр булш бунхан байдаггүй юм. Энд бидний өвөг дээдсийн булш бунхан, ноёд хаадын булш бунхан байдаг. Гэхдээ зүгээр хоёр гурван метрт хийгээгүй, дөрөв таван метрт хийгээгүй, таван давхартай дүйцэх 15-20 метрийн гүн цэвдэгт нандигнан хадгалсан булш бунхнууд. Энэ зөвхөн Монгол төдийгүй дэлхийн соёл иргэншлийн түүх байгаа юм. Халуун оронд ингээд бас сайн хадгалагдаж чаддаггүй юм л даа. Манайх шиг ийм цэвдэгт хадгалах чинь булш бунхан даавуу нь даавуугаараа, хивс нь хивсээрээ гардаг юм байна. Үүнийг Эрмитажийн музейд зарим үзмэрүүд нь очсон байгаа. Нью Йоркийн музейд байж байна. 200, 300-аад булш бунхнаас зөвхөн 16-г ухаж судалсан байдаг. Маш их судлах юм тэнд байна. Монголын төдийгүй хүн төрөлхтний судалгааны том архив түүх тэнд байна гэж хэлж болно.

Би Шинжлэх ухааны академийнхнаас та нар үүнийг сайн хурдан судлаад гаргах ажил хийхэд яадаг юм бэ гэсэн чинь нэг булш бунхныг бид нар 50-60 хүний бүрэлдэхүүнтэй экспедицтэй орчин үеийн техник ашиглаад нэг жилд хөрөнгө мөнгө нь гадна дотноос олдвол ухаж дөнгөнө, түүнээс илүүг чадахгүй. Энэ өөрөө гүн цэвдэгт гүнд байдаг болохоор гэж хэлж байсан юм. Тэгэхээр үүнийг нандигнан хайрлах нь Байгаль орчны яам төдийгүй Монгол хүн бүрийн хамгаалах асуудал сэтгэл зүрхэнд байх ёстой гэж бодож байна. 

100 жилийн өмнө энд алтны Монголиар гэж компани байсныг та бүхэн мэдэж байгаа. Тэгэхээр тэндээс булш бунхан олдоод ирэхэд Богд хаан зарлиг гаргаад шууд зогсоосон юм байна лээ. Тэр үед алтны роялтийн 17 хувийн татвартай байсан. Социализмын үед алттайг нь мэддэг байсан, ухахгүй байсан. Гэтэл энэ үед алтанд шунасан хүмүүс маш хүчтэй лобби хийж Ноён уулыг ухах гэж байна, ард иргэдийн эсэргүүцэл тэмцэл хөдөлгөөн нэлээн өрнөөд эсэргүүцэж үүний хүчинд түр зогсоод шүүх дээр асуудал явж байна. Тэгэхээр шүүхийг хараад байх юм байхгүй, магадгүй шүүхийг ч лоббидоод ороод ирэхийг байг гэхгүй. 

Л.Элдэв-Очир: Болорчулуун гишүүнд баярлалаа. Тэгэхээр дэг бол та нөхөд мэдэж байгаа шүү дээ, 4 минут тэгээд нэг нэг минутаар хоёр удаа асуулт тодруулга байгаа шүү. Тийм болохоор гишүүд маань асуултаа уялдуулж тодруулах зүйл байвал нэг нэг минутаар хугацаагаа сунгаад авч болно. Асууж байгаа асуулттай холбогдуулж хариултыг хэн өгөхөөр байна. Цэрэнбат сайд, Цэрэнбат сайдын микрофоныг өгье. 

Н.Цэрэнбат: Зарим газар нутгийг тусгай хамгаалалтад авах тухай 22 газрын хүсэлт бол 2012 оноос хүсэлтээ өгөөд явж байгаа ажлууд ингээд хийгдээд одоо бид нарын оруулж ирж байгаа нь 2014, 2015 оны эхний хагас жилд өгсөн хүсэлтийн дагуу бүх юм нь хөндлөнгийн түрүүн хэлсэн шинжлэх ухааны байгууллагуудаар дүгнэлтүүд нь гараад ингээд орж ирж байгаа юм гэдгийг хэлье. Цаашид ч бас энэ чиглэлээр орж ирэх газрын тоо одоогийн байдлаар зургаа долоон газар судлагдаад явж байгаа. Тэгээд ном журмын дагуу бэлэн болохоор орж ирнэ гэж бодож байна.


Сая таны хэлсэн Ноён уултай холбоотойгоор шинжлэх ухаан, академийн соёлын өвтэй холбоотойгоор хэд хэдэн хуулиуд байгаа юм. Бид хэрэгжүүлэх ёстой. Манай хууль дандаа ерөнхийдүү байдаг учраас хил хязгаарыг хэн тогтоох вэ гэдэг дээр тусгай хамгаалалттай газар нутаг дээр дурсгалт газрын дэглэм гэж байгаа юм. Дурсгалт газар дахь байгалийн болон түүх соёлын дурсгалт зүйлээс 0.1-ээс 3 км-ийн орчимд сүр бараа үзэмж дарах, барилга байгууламж барих, газар хагалах, ухах, тэсэлгээ хийх, ашиглах, ашигт малтмал хайх, олборлох, байгалийн болон түүхийн соёлын дурсгалт өвийг хөндөх, эвдэх, буулгах, тэдгээрт хохирол учруулахуйц бусад үйл ажиллагаа явуулахыг хориглоно гэсэн ийм байгаа. 

Орон нутгийн Засаг даргын эрх дээр бас энэ хил хязгаарыг өргөтгөх, хамгаалалтад авах, соёлын өвд авах гээд ингээд Соёлын өвийн хуульд ийм олон ерөнхий зүйл заалтаа деталчилсан юу байхгүй болоод байгаа юм. Үндсэн уул уурхайн буруутай үйл ажиллагаанаас холбогдуулаад манай яаманд хоёр чиглэлээр хамрагдаад байгаа юм. Нэгдүгээрт, тухайн уул уурхайн буруутай үйл ажиллагааны улмаас бий болсон газрын эвдрэл доройтолтой холбоотой нөхөн сэргээх асуудлууд бид нарт тулгарч байгаа юм. 
Хоёрдугаарт, аялал жуулчлалын салбартай холбоотойгоор сүүлийн жил гаруй Монголын түүх дурсгалтай Монголын төдийгүй дэлхийн түүх археологийн өв болсон хэсгүүдийн эргэн тойрон байгаа уул уурхайн хэмжээ хязгаар дээр яах вэ гэдэг асуудал ийм хоёр ерөнхий асуудлыг бид нарт тулгарч байгаа юм. 

Эхнийх нь уул уурхайн буруутай үйл ажиллагаанаас болсон эвдэрсэн газрын доройтлыг өнгөрсөн оноор албан ёсоор аймгууд маань тооллогоо дуусгаад манай яам дээр ирнэ. Тэгээд энэ дүнгээ нэгтгээд энэ оны эхний улирал гэхэд Байгаль орчин, аялал жуулчлалын яам уул уурхай хэт өргөжиж эхэлснээс хойш Монгол Улсад хэдий хэмжээний хохирол бий болсон юм бэ гэдэг дүн гарна. Хэдэн га талбай эвдэрсэн юм бэ, тэрийг нөхөн сэргээхэд хэдий хэмжээний хөрөнгө бид нарт шаардлагатай байгаа юм бэ, энэ шаардлагатай мөнгө уул уурхайгаас олсон компаниудыг ашиг болон Монгол Улсын эдийн засагт олсон ашгаас давсан юм уу, үгүй юм уу. Тэр дээр үндэслэж цаашид уул уурхайн бүс нутаг болон бусад бий болоод байгаа бүс нутгийн хил заагийг тодорхой болгож ажиллая гэсэн байр суурьтай байгаа гэдгийг та бүгдэд хэлье. 
Тэр Тос, Тосон бумба болон Ноён уулын хил хязгаарын дэлгэрэнгүйг ажлын хэсэг нэмээд хариулчих. 

Л.Элдэв-Очир: Ажлын хэсгээс хэн байна вэ? Хэддүгээр микрофон вэ? 1 дүгээр микрофон уу? 1 дүгээр микрофон өгье. Нэр албан тушаалаа хэлээрэй. 

Э.Сансарбаяр: Байгаль орчин, аялал жуулчлалын яамны Тусгай хамгаалалттай нутгийн удирдлагын газрын даргын үүргийг түр орлон гүйцэтгэгч Сансарбаяр гэдэг хүн байна. Тос, Тосон бумбатай холбоотой Тосон бумбын нурууг улсын тусгай хамгаалалтад авсан. Газрын хэмжээ бол 743000 га газрыг хамруулж авсан байгаа. Энэ жилээс хамгаалалтын захиргаа 7 хүний бүрэлдэхүүнтэй хамгаалалтын захиргааг байгуулаад ажиллахаар ингээд явж байгаа. Хамгаалалтын захиргаа энэ жил байгуулагдана. 

Ноён уултай холбоотой асуудлыг бид нар ингэж бодож байгаа, Болорчулуун гишүүний саналыг үндэслээд тухайн аймаг сумын иргэдийн Төлөөлөгчдийн Хурлаар хэлэлцүүлээд тэгээд Засгийн газарт өргөн барихад бүрэн боломжтой гэж үзэж байна. 

Л.Элдэв-Очир: Баярлалаа. Болорчулуун гишүүнд 1 минут тодруулга. 

Х.Болорчулуун: Тэр Ноён ууланд хэрвээ алт ухаад эхэлбэл тэр түүхийн дурсгал дуусах юм байна лээ. Яагаад вэ гэхээр гүн цэвдэгт хадгалсан болохоор тэр чинь 300 гаруй метр доошоо ухах юм алт нь өөрөө, тэгж сонссон. Тэгээд тэсэлж дэлбэлж ухна гэж байна. Хөрс судлаач эрдэмтэд нэг л ингээд ухаад явбал яг цонхны шил цуурдаг шиг ингээд цаашаа явна. Энэ бол түүхийн дурсгал. 1 км-ийн зайтай ч байсан тэр ямар ч хадгалах юу байхгүй, ингээд нөлөөлөх юм гэж байгаа байхгүй юу. Тэгэхээр үүнийгээ бид нар их анхаармаар байна. Байнгын хорооноос Ноён уулын тусгай хамгаалалтын газар нутгийн газрыг яг байгаль экологийнх нь байдлаар жинхэнэ тусгай хамгаалалтад авахаар газрынхан хэмжээг өөрчлөхөөр чиглэл өгмөөр байна өнөөдрийн хурлаар. 

Л.Элдэв-Очир: Тийм боломж байгаа юу? Өөрөөр хэлбэл одоо орж ирсэн хуулийн төслийн хавсралт дээр хэмжээг нь өөрчлөх боломж бий юу? Цэрэнбат сайдын микрофон өгье. 

Н.Цэрэнбат: Өнөөдрийн Байнгын хорооноос чиглэл өгвөл тусгайлан энэ хоёроосоо тусдаа санал боловсруулж оруулж ирнэ дээ.  

Л.Элдэв-Очир: Баярлалаа. Нэмэлт хариулт байна уу? 1 дүгээр микрофон өгөөрэй. 

Г.Энхмөнх: Энхмөнх Байгаль орчин, аялал жуулчлалын яам ахлах мэргэжилтэн. Саяын зүйл дээр тайлбар өгье. Тусгай хамгаалалттай газар нутгийн тухай хуулийн дагуу байгалийн нөөц болон дурсгалт газрын хилийн зааг өөрчлөх асуудал бол Засгийн газрын бүрэн эрхэд байдаг. Тийм учраас энэ асуудал бол Байнгын хороо, Их Хурал гэхгүйгээр Засгийн газарт үндсэн судалгааг нь аймаг нийслэлээр нь бүх шийдвэрүүдийг нь гаргаад ингээд Засгийн газарт өргөн барихад бүрэн боломжтой. 

Л.Элдэв-Очир: Оруулж ирэх асуудлыг Болорчулуун гишүүн оруулж ирээд Байнгын хорооноос Засгийн газарт чиглэл өгөхөд л болох юм байна шүү дээ. Тэгэхээр асуудлыг оруулж ирэхдээ та бол үндэслэлийг нь сайн гаргаад кадастрын зураглалыг нь хийлгээд оруулж ирэх нь зөв байх тийм үү. Тэгэх юм бол Засгийн газарт чиглэл өгөөд Засгийн газрын бүрэн эрхийн асуудал юм байна шүү дээ. Ойлголоо. Тэгэхээр тэрийг яаж албажуулах вэ гэдгийг зөвлөх бэлдээрэй. Дараагийн асуулт Сүхбат гишүүний микрофон өгье. 

А.Сүхбат: Баярлалаа. Тэгэхээр 2012 оноос хүсэлтээ тавьсан асуудлыг өнөөдөр ярилцаж байдаг бол зургаа долоон жилийн зай гараад байна шүү дээ. Тийм болохоор газар нутгийг тусгай хамгаалалтад авах, газар нутгаа хамгаалах гэдэг энэ асуудал дээр бид нар их удаашралтай явж байна. Маш хэцүү байна. та бүхэн мэдэж байгаа. Монгол Улсын нийт ашигт малтмал давамгайлсан газрууд хэдэн хувь нь өнөөдөр сүйдээд байгаа билээ, ил уурхай өнөөдөр түүнийг нөхөн сэргээдэггүй. Тэгээд сайхан байгаль хангай чинь том болоод байгаа дүр зураг. Тийм болохоор сая Болорчулуун гишүүний яриад байгаа Ноён уулын асуудал байна би саяхан очоод ирсэн. Тэнд алт олборлолт эхэлчихсэн байна. Албан ёсоор том компаниуд ороогүй хэр нь гэр майхнаа барьсан нинжанууд очоод суурьшчихсан байна шүү, үүнийг та нөхөд шалгаарай. 

Улсын тусгай хамгаалалтад авах зайлшгүй шаардлагатай. Түрүүчийн Засгийн газрын үед бол Сайханбилэгийн Засгийн газар бол ерөөсөө түүхийн эд бэлгийн зүйл булш бунхныг тойруулаад хилийн цэсийг тогтоочихсон байдаг. Энэ учир дутагдалтай шүү. Тулгаад авчихсан байдаг, үүнийг Болорчулуун гишүүнтэй би санал нэг байна. Үүнийг дахин өөрчилж байгалийн үзэсгэлэнт газрыг цогцоор нь авч хамгаалж үлдэх ёстой гэсэн ийм байр суурьтай байгаа. Энэ ихсийнхээ булш бунхныг онголж тавьсан хүрч болохгүй тийм Ноён нэртэй уул байгаа шүү дээ. Байгаль дээр оршдог хүнцлийн хэмжээ маш өндөр. Салхины дээр урсгал нь тэр шүү дээ Улаанбаатарын дээд талд байдаг. Энүүхэн ойрхон. 

Нөгөө нэг асуудал байна. Хан Хэнтийн тусгай хамгаалалттай газар нутаг, Хэнтий аймгийн Батширээт суманд алт олборлолт явж байна гээд Батширээт сум, Биндэр сум, Дадал сум энэ нутгийн ард иргэд хөдөлгөөн гаргачихсан бий болгочихсон саяхан Төрийн ордныг тойроод жагсаж байсныг та бүхэн мэдэж байгаа. Тэгэхээр тийм тусгай хамгаалалттай газар нутагт ямар эрх дархтай нөхөд ингээд ард иргэдийг бухимдуулаад ингээд газар шороог нь ухаад тэр Амар мөрний эх болдог Онон голыг улаан хоормог болгох гээд байна вэ. Энэ тал дээр тодорхой хариулт өгөөч, ямар арга хэмжээ авч байгаа юм бэ, цаашид яах ёстой юм бэ. Эргээд тодруулъя.  

Л.Элдэв-Очир: Хоёр асуулт тодорхой хэн хариулахаар байна. Цэрэнбат сайдын микрофон өгье. 

Н.Цэрэнбат: Сүхбат гишүүнтэй санал нэг байгаа. Бид нэг ойлголцолд очиж нэг мөрөөр хуулийг ойлгож, хэрэгжүүлэх шат тал талдаа дутагдалтай байгаад байгаа юм. Нэн ялангуяа таны хэлээд байгаа үнэн. Сүүлийн үед уул уурхайн компаниуд хувиараа алт олборлогчдыг талбай руугаа оруулж үйл ажиллагаа явуулдаг энэ юм газар сайгүй давтагдаад одоо бүр хэвийн юм шиг болсон байгаа.Тусгай хамгаалалттай газар нутагт оруулаад хувиараа алт олборлогчдыг оруулаад зарим аймаг орон нутгийн удирдлагууд нөхөн сэргээлт нэрээр бас дахин олборлолт явуулдаг болсон.


Өнгөрсөн оны 10 сараас хойш Байгаль орчин, аялал жуулчлалын яам нөхөн сэргээлтийн үйл ажиллагааны тусгай зөвшөөрлийг олгох хүсэлт авахыг бүрэн зогсоосон байгаа. Тэгээд мэргэжлийн байгууллагаасаа зөвшөөрөлтэй компани нөхөн сэргээлт хийж байгаа гэдэг нэртэй мөртлөө хууль бус олборлолт хийгээд байдгийг бүрэн зогсоосон, цаашдаа ч зогсооно гэж байгаа юм. Эхний хагас жилд бол аттестат явуулна. Нөхөн сэргээлтийн тусгай зөвшөөрөл аваад ном журмынхаа дагуу ажил хийгдээгүй, хууль бус үйл ажиллагаанд оролцсон энэ компаниудын тусгай зөвшөөрлийг нь цуцална гэдэг дээрээ хатуу байр суурьтай байгаа юм. Хэнтий аймгийн хувьд шүүх дээр асуудал маргалдаад зогсоод байгаа юм. Сүүлийн үед бид шүүхийн шийдвэрийг төр захиргааны байгууллагууд биелүүлдэг болсон. Шүүхийн шийдвэр яаж ч гарч байгаа юм бэ, үүн дээр ямар ч баталгаагүй аж ахуйн нэгжийн талд л ихэнхдээ гардаг, харин орон нутгийн иргэд нь эсэргүүцсэн бичгүүд өгдөг. 

Хэнтий аймгийн саяын хэлсэн Батширээт болон Биндэр сумын төрийн бус байгууллагын төлөөлөлтэй уулзаж Ордонд надад албан бичиг өгсөн. Тэгэхээр яг үндсэн уул уурхай явж байгаа компанийн үйл ажиллагаа явж байгаа сумдын 50 хувь нь дэмжихгүй байгаа учраас анхан шатны бичиг баримт дээр очоод тэд нар нь эсэргүүцсэн бичиг хийж өгч чадахгүй байгаа юм гэдэг асуудал дээр очоод унаад байгаа юм гол асуудал нь. 

Гол дагуу урсгалын доор байгаа сумдынхан үүнийг бохирдуулахыг бид одоо зөвшөөрөхгүй байна, эсэргүүцэж байна гэсэн ийм бичиг өгөгдөөд одоо тэрийг нь бид нар судлаад явж байгаа гэдгийг хэлье. Тэгээд нэмэлт тодруулга шаардлагатай бол ажлын хэсэг. 

Л.Элдэв-Очир: Нэмэлт тодруулга хариулт байна уу? Сүхбат гишүүнд асуулт тодруулга байгаа юу? Сүхбат гишүүнд тодруулга байгаа юу? Сүхбат гишүүний микрофоныг өгье, 1 минут. 

А.Сүхбат: Тэгэхээр газар нутаг ард түмний мэдэлд байна, ард түмний өмч мөн. Төрийн хамгаалалтад байна гэсэн Үндсэн хуульд заалттай байгаа шүү дээ. Тэгэхээр нэг л өглөө харахад баахан том cat-ууд ирсэн газар нутгийг нь ухаад эхэлдэг. Том хамгаалалтын шороо хөрс эвдээд босгоод ирдэг. Тэгээд нөгөө ард иргэд чинь бухимдаад яагаад ингэв, бид нарын хувьчилсан өвөлжөө хаваржаа хаашаа явчихсан бэ гээд. Ингээд дайн болдог шүү дээ. Орон нутгаас сонгогдсон гишүүд бидний хувьд тэр чинь том асуудал. Тэгээд энэ уул уурхайн компаниуд чинь олби оготно шиг үүгээр гарч ирээд тэрүүгээр гарч ирээд та бүхэн мэдэж байгаа. Туул голын доошоо Төв аймгийн Заамар сум гэж наад талаас нь Заамар сумын газар нутгийг хэдэн нөхөд дайрдаг, цаад талаас нь Булган аймгийн Бүрэг хангай, Баяннуур сумын нөхөд дайрдаг. Тэр өнөөдөр ямаршуу.

Л.Элдэв-Очир: Сунгах уу? 1 минут байгаа, Сүхбат гишүүний микрофоныг 1 минут сунгая. 

А.Сүхбат: Тийм дүр зураг харагдаж байгаа. Тэгээд Эрэл компанийн тэр овоолсон шороо Монгол газар компанийн овоолсон шороо гээд тэрийг хэзээ хэн яаж нөхөн сэргээх юм бэ гэдэг юм харагдахгүй байгаа юм. Тэгэхээр аймшигтай дүр зургийг монголчууд энэ уул уурхайн энэ салбарт бий болгочихсон байна. Өнөөдөр хариуцлагатай уул уурхай гэж ярихгүй бол наадах чинь буух эзэнгүй, буцах хаяггүй яваад байна. Өнөөдөр шүүмжлэх амархан л даа, ингэсэн байна, тэгсэн байна гээд яриад өнгөрнө. Хамгийн гол нь яах юм бэ, яаж шийдэх юм бэ, бичил уурхай гээд нөхөд байна. Өнөөдөр аваачаад Мэргэжлийн хяналт байгаль орчны байцаагч шаардах хуудас өгөөд хаадаг. Тэгээд яваад өгдөг. Сар гаруйн дараа эргээд ирдэг, нөгөөдүүл чинь өөр газар ухчихдаг байдаг. Тэгээд хамаг юм аваад зугтаадаг. Үүнийг яах юм бэ, үүн дээр хатуу гар хэрэгтэй байна шүү дээ. Тэгээд сүүлдээ.   

Л.Элдэв-Очир: Саяын Цэрэнбат сайд хариулъя. 

Н.Цэрэнбат: Сүхбат гишүүний хэлж байгаа үнэн. Бид нар уул уурхайн хөгжлийн хамгийн муу жишээг нь уралдаж бараг 100 жилийн өмнөх алтны төлөөх тэмцлийг нутагшуулсан нь бидний буруу. Энэ буруу юун дээр очиж байгаа вэ гэхээр бид болно, бүгд албан бичиг бие бие рүүгээ шидэлцдэгээс авхуулаад явсаар байгаад албан бичгийн хувьд бүх юм хуулийн дагуу, гэтэл нийгэм экологи байгалийнхаа салбарт бүх юм эсрэг болоод байгаа юм. Тэгээд жилийн өмнөөс уул уурхайн бүх компаниуддаа албан бичиг явуулсан. Он гараад эхний 1 дүгээр сардаа багтаад явуулна. Энэ жил ч явуулна. Ашигт малтмалын тухай хууль, Байгаль хамгаалах тухай хууль холбогдох бүх хуулиа мөрдөж ажилла. Хуулиа мөрдөөд явж байгаа компаниудтай дэмжиж ажиллана, хууль зөрчиж байгаа иргэн хуулийн этгээдтэй хариуцлага тооцож лицензийг нь цуцлах хүртэл арга хэмжээ авна гэдэг байр суурь дээр. Ингээд  

Л.Элдэв-Очир: Цэрэнбат сайдын микрофоныг өгье. 

Н.Цэрэнбат: Бичиг шидэлцээд үр дүн гарахгүй байгаа бол санхүүгийн эх үүсвэр, механизм оруулъя гээд хариуцлагын даатгалыг уул уурхайн үйл ажиллагаа эхэлж байгаа компаниуд манайд байгаль орчны менежментийн төлөвлөгөө батлуулахдаа дагалдаж орж ирдэг байх ёстой гээд үүний дагуу холбогдох хууль дүрэм журмыг нь судлаад явж байна, удахгүй ийм болно. Энэ бүс нутагт байгаа нэг га газар экологи, эдийн засгийн үнэлгээ нь хэд юм бэ, тэрийг хохироовол хэдэн төгрөгөөр бид нөхөн сэргээх юм бэ, тэр мөнгөтэй тэнцэх хэмжээний даатгалыг тухайн компани хийлгэдэг байхыг цаашдаа Байгаль орчин, аялал жуулчлалын яам шаардаж ажиллана гэж байгаа. 
Мөн цаашдаа бас уул уурхайд байгаа шинэ технологийг нэвтрүүлэхэд нь дэм өгдөг болъё гэж байгаа. Ялангуяа усыг бага ашигладаг болохын тулд усыг дахин ашигладаг технологийн судалгааг Байгаль орчин, аялал жуулчлалын яам хоёр гурван компаниас судалсан. Энэ тоног төхөөрөмжийг алтны компаниуддаа танилцуулах, Монголбанктайгаа хамтарч ажиллах ажлуудыг ингээд эхний шат хийчихсэн байгаа, удахгүй албан ёсоор санхүүгийн механизм дээр нь усыг дахин ашигладаг технологийг худалдаж авч хэрэглэхэд нь бодлогоор төр засаг дэмждэг болъё гэсэн ийм хоёр ажил хийх гэж байгаа. Хариуцлагын даатгал, усыг байгальд ээлтэй техник технологийг нутагшуулахад нь санхүүгийн хувьд банкнуудтай ярьж урт хугацаатай хөнгөлөлттэй зээлийг олгуулдаг болъё гэсэн ийм хоёр чиглэлээр ажиллаж байгаа гэдгийг хэлье. 

Л.Элдэв-Очир: Баярлалаа. Нэмж тодруулах хүн байна уу албаны хүмүүс. Мөнхцэцэг гишүүний микрофоныг өгье.

Г.Мөнхцэцэг: Тогтоолын төслийг ерөнхийд нь дэмжиж байна, энэ тогтоолын төсөл оройтож дутуу дулимаг гарч байна уу даа гэж ингэж харагдаж байгаа юм. 9 аймгийн 29 сум 3.4 га талбай гэдэг бол маш бага хэмжээний талбай. Тийм учраас 22 газрын улсын тусгай хамгаалалтад авч оруулахаар орж ирж байна гэдэг бол бас учир дутагдалтай тоо юм уу гэж ингэж харж байгаа юм. Монгол Улс нэлэнхийдээ ер нь тэгээд байгалийн дурсгалтай газаргүй байгаа. Гэтэл энд хүрз хүрээгүй ухаж төнхөгдөөгүй газар гэж огт байхгүй боллоо. Тэгээд энэ тоогоо ахиулах боломж байгаа юм уу? Тогтоолд ийм тусгагдсан зүйл дотор нь би ийм юмыг гайхаад сууж байна. Газруудын хамгаалалтын менежментийг шинээр бүтэц орон тоог цалингийн санг нэмэгдүүлэхгүйгээр батлагдсан төсөв орон тоо, төсөвт нь багтаан хэрэгжүүлэхийг даалгасугай гэж. Ямар төсвөөр энэ тогтоолоо хэрэгжүүлж ямаршуухан орон тоотой ажилладаг билээ, хөдөө орон нутагт байж байгаа байгаль хамгаалагчид маань ямархуу цалинтай байдаг билээ, хэчнээн хүн гар нүцгэн яаж ажилладаг билээ, бид нар бүгдээрээ мэдэж байгаа. Тэгэхээр энэ төсөв чинь энэ хүрэх юм уу? Энэ талаас нь яаж бодож хийсэн юм бэ? 


Ер нь бол орон нутгийн тусгай хамгаалалтад авахаар шийдвэрлэх гээд гацсан байгаа 2000 шахуу ийм газар нэр ус байгаа. Үүнийгээ яаж шийдвэрлэе гэж бодож байгаа юм бэ? Ер нь энэ хамгаалалтаа яаж тогтоох гэж байгаа юм бэ, хохирлын хэмжээг нь яаж тогтоох юм бэ, энэ тал дээр яам ямар асуудлууд шат дараатай хийхээр явж байгаа вэ.

Хамгийн сүүлийн жишээ гэхэд Дорноговь аймагт байдаг Хамрын хийдийг ухаад эхэллээ. 2007 онд лиценз олгогдсон байгаа юм энэ талбайд. Гэтэл 2005 онд ЮНЕСКО ноён хутагт Данзанравжаагийн өв соёлын санг өөртөө бүртгээд авчихсан байж байдаг. Гэтэл дэлхийд бүртгэлтэй ийм өв соёлынхоо гал голомтыг бид нар ухуулаад байх юм уу? Энэ талаар яам ямар анхаарал тавьж байна вэ? Ер нь тусгай хамгаалалтад авч байгаа газар нутгуудынхаа ангиллыг нь бас дээшлүүлэх тал дээр ямар асуудлуудыг авч хэрэгжүүлэх гээд ажиллаж байгаа юм бэ, энэ 22 нэр бол хангалттай тоо гэж би бодохгүй байна. Тэгэхээр үүнийгээ нэмэгдүүлэх тал дээр түрүүчийн Болорчулуун гишүүний ярьж байсантай адил дахиж нэмж нэр оруулах боломж нь хэр байгаа юм бэ? Энэ талаар асуулт. Арай гэж Аргалын уулаа авч үлдсэн. 2012, 2014 онд орж ирсэн нэрсийн дагуу энэ бүртгэлийг явууллаа гэж сайд түрүүн тайлбарлаж байх шиг байна. Дараагийнх нь хэзээ хийх юм бэ, ер нь нэгмөсөн оруулж ирж болоогүй юм уу, бид нар үүнийг 1998 онд энэ тусгай хамгаалалттай газар нутгийн үндэсний хөтөлбөр хэрэгжүүлэх гээд эхэлсэн. Энэ хэрэгжилт ерөөсөө бүтэмжтэй явахгүй байгаа бол энэ чинь бүх газарт үндсэндээ уул уурхайн гар хөлд үрэгдээд сууж байна шүү дээ. Энэ төслөө яаж хэрэгжүүлэх юм бэ гэдэг тал дээр сайд тодорхой тоо баримттай хариулт өгье.

Л.Элдэв-Очир: Хариулт Цэрэнбат сайдын микрофоныг өгье. 

Н.Цэрэнбат: Мөнхцэцэг гишүүний асуултад хариулъя. Оройтож орсонтой санал нэг байгаа. Цаашдаа бүс бүсдээ тусгайлан ажиллаж ирсэн саналууд дээр нь тулгуурлаж нэгтгэж орж ирэх тоо баримтууд манай дээр хүсэлтүүд ирчихсэн. Холбогдох мэргэжлийн байгууллагуудын дүгнэлт хүлээгдэж байгаа гэдгийг хэлмээр байна. Төсөв орон тоо хүрэхгүй байгаа үнэн. Байгаль орчин, аялал жуулчлалын сайдын чиг үүрэгт хамаарагдах байгаль хамгаалах, цаг уурын өртөөтэй холбоотой дандаа орон нутагт ажилладаг, надад 1836 хүний орон тоо одоогийн байгаа норм нормативаараа шаардлагатай байгаа. Нэн ялангуяа тусгай хамгаалалттай газар нутгийн захиргаадын хамрах хүрээ нь нэг цэгээсээ нөгөө цэгтээ хүрэхэд байгалийн саад бэрхшээл, бартаагаасаа хамаараад 380, 420 км явж очиж талбайгаа ханах ийм юмнууд байгаад байгаа юм. Ингээд 2014 оноос улс орны эдийн засгийн хүндрэлтэй гэдэг учраас орон тоо нэмэхгүй байгаа. Бүр цалин шатахуун ч нэмэхгүй байгаа бодит үнэн бол анх 1780-тай байх үеийн шатахууны байсан төсөв одоо ч шатахуун 2000 дөхсөн байх үед тэр хэмжээгээрээ дүнгээрээ явж байгаа юм. 

Үүн дээр бид нар эдийн засаг маань гайгүй болж 2019 он өнгөрөх юм бол орон тоо нэмэгдэхэд саяын хэлээд байгаа бид нарын байгалиа хамгаалах үндсэн чиг үүргээ биелүүлэхэд дүн болох болов уу, үүн рүү хурдан очих юмсан гэж бодож байгаа юм. Хохирлын хэмжээ тогтоох дээр ч бас тийм байгаа. Орон тоо хүрдэггүй. Байгаль орчин, аялал жуулчлалын яамнаас Сангийн яаманд сая санал тавиад Шүүх шинжилгээний төв дээр шинжээч томилж өгөөч байгаль орчны эсрэг гэмт хэргийн, тэгэх юм бол бид нар буруутай этгээдээс Монгол Улсад учирсан хохирлынхоо тодорхой ч гэсэн хувийг бид оруулах боломж байна гэсэн. Бүтэц орон тоо нэмээгүй. Байгаль орчны эсрэг гэмт хэрэгт шинжээч томилох гэхээр тэр зардлыг хэн төлөх юм бэ гэж хэлээд хэрэг нь хойшлогдоод явж байгаад л тэгээд төсөв байхгүй, нэг бол төсөв Байгаль орчин, аялал жуулчлалын яамны байгаль орчны уур амьсгалын сангаасаа 10, 20 саяыг нь шийдээд олон хэрэг дунд нь шийдэгдэж яваад ингээд алдаа байгаа. 
Сая таны хэлээд байгаа зөвхөн Хамрын хийд төдийгүй түүх дурсгалын шашны олон бүс нутаг бий болгосон бүтээн байгуулалтын эргэн тойрон уул уурхайн лиценз байгаа. Сая таны хэлснээр ухаад эхлээд байна гэдэг дээр манай Энхбат дарга дэлгэрэнгүй мэдээлэл өгөх байх. Энэ хууль зөрчиж явж байгаа Байгаль орчин, аялал жуулчлалын яамнаас ард иргэд асуудал үүсээд байгаа үйлдэл болгон ямар нэг байдлаар хууль зөрчсөн, бүрдүүлэх ёстой бичиг баримтаа бүрдүүлэхгүйгээр шууд талбай дээрээ очоод асуудал үүсээд эсэргүүцэл тулангуут цагдаагаар хөөлгөөд түүний араас нь зохион байгуулалттай хувиараа алт олборлогч нар ороод дахиад нөхөн сэргээлт гэдэг нийгмийн хаус руу ороод байгаа. Үүн дээр бид нар аялал жуулчид болон түүхийн дурсгалтай орон нутгийнхаа эрх мэдлийн хүрээнд орон нутгийн иргэд маань нутгийн өөрөө удирдах ёсны байгууллагууд эрх хэмжээндээ газар нутгийнхаа хэмжээг тэлэх ёстой. Байгаль орчин, аялал жуулчлалын яам тусгай хамгаалалтад авахдаа Их Хурлаас тогтоол гаргах гээд бол бид бүрэн дүүрэн эх орныхоо талд газар нутгийнхаа талд байна гэдгээ хэлье. Тэгээд Энхбат дарга дэлгэрэнгүй. 

Л.Элдэв-Очир: Энхбат даргын 3 дугаар микрофон. 

А.Энхбат: Мөнхцэцэг гишүүний асуулгад тодруулга өгье. Тэгэхээр Дорноговь аймгийн Өргөн сумын нутагт байгаа Хамрын хийдийн орчимд үйл ажиллагаа эхлэх гэж байгаа компанийн асуудлаар бид нар орон нутагт чиглэл өгөөд ажиллаж байгаа. Аймгийн байгаль орчин аялал жуулчлалын газар, аймгийн мэргэжлийн хяналтын газрынхан өчигдөр газар дээр нь очиж ажилласан. Бүх мэдээллийг наашаа өгсөн байгаа. Тэгэхээр аж ахуй нэгж бол үндсэндээ хууль бусаар үйл ажиллагаа эхлэх гэж оролдож байгаа. Тэгэхээр тэр үйл ажиллагааг таслан зогсоосон гэж ингэж ойлгож болно.  Тухайн аж ахуй нэгж зөвхөн лиценз, дамжуулж худалдаж авснаас өөр эрх зүйн баримт бичиг юу ч байхгүй, байгаль орчинд нөлөөлөх байдлын үнэлгээний тайлан батлуулаагүй байгаа, байгаль орчны менежментийн тухайн жилийн тайлан батлуулаагүй байгаа. Ер нь үйл ажиллагаа явуулахын тулд Байгаль орчин, аялал жуулчлалын яам талаасаа хэд хэдэн баримт бичиг байдаг. Энэ нь хуулиар заасан миний хэлсэн баримт бичгүүдтэй. Байгаль орчинд нөлөөлөх байдлын үнэлгээ хийлгээд үнэлгээнийхээ тайланг орон нутагтаа хэлэлцүүлээд тухайн төсөл хэрэгжих багийн иргэдийн Нийтийн Хурлаар хэлэлцүүлэх ёстой ийм процесс явагдаагүй. Ер нь байгаль орчны чиглэлийн эрх зүйн орчин илүү оролцооны аргыг дэмжсэн ийм хууль тогтоомжууд байдаг. Тийм учраас орон нутгийн иргэдийн санал, тэр юмнууд нь бүгдээрээ үнэлгээний тайланд тусаад дэмжигдээд ирсэн байж л манай яам дээр мэргэжлийн зөвлөлөөр хэлэлцэгдээд тайлан батлагдах ёстой. Энэ тайлангүйгээр тэнд нэг ч хүрзээр газар шороо хатгах эрх үүсэхгүй байгаа. Тэгэхээр хууль бус үйл ажиллагааны оролдлого байгаа гэдгийг Аймгийн Засаг даргатай нь өчигдөр манай сайд ярьсан байгаа, мэдээллийг бүгд тал талаас нь аваад ажиллаж байгаа. 

Л.Элдэв-Очир: Тодруулга Мөнхцэцэг гишүүний микрофон өгье. 

Г.Мөнхцэцэг: Уул уурхайн яамнаас хүмүүс ирсэн дээр бас асуулт байна. Хамрын хийдтэй холбоотой асуудлаар л асуулт байна. 2007 онд тэр лиценз олгогдсон байгаад байгаа юм Хамрын хийдийн орчимд. Өнөөдөр хэдийгээр тэнд ямар нэгэн компани үйл ажиллагаа явуулахгүй байгаа, тэнд ямар нэгэн тоног төхөөрөмж, кемп юмнууд зөвхөн байгуулах хэмжээнд очсон байгаа, бид нар үйл ажиллагаа явуулаагүй байгаа гээд Хятадын 100 хувийн хөрөнгө оруулалттай компани юм байна лээ, ийм мэдээлэл өгч байгаа юм байна лээ. Гэтэл энэ бол бараг 2004 оноос эхлээд үндсэндээ тэр хавийн орчмын малчид ард иргэд энэ мэдээллүүдийг өгч байсан. Хятадууд ирчихсэн бид нарыг үүгээр малаа бэлчээхийг хүртэл хориглоод явуулдаггүй. Хэн нь мэдэгддэггүй хүмүүс үүгээр байдаг гээд. 2007 онд нэлээн идэвхжиж ирсэн. Одоо бол бүр идэвхжээд ингээд ийм байдалтай байж байгаа. Та бүхэн газар дээр нь очиж үзнэ биз. Тэр үйл ажиллагааг нь зогсоосон гэж байгаа энэ бол худлаа байгаа. Кемпээ байгуулчихсан ингээд. 

Л.Элдэв-Очир: Мөнхцэцэг гишүүний микрофоныг 1 минут сунгая. 

Г.Мөнхцэцэг: Ямар ч байсан тэр олгогдсон лицензийнхээ дагуу тухайн компани үйл ажиллагаагаа явуулна гэдгээ илэрхийлээд кемпээ байгуулчихсан, тоног төхөөрөмжөө оруулаад ирчихсэн ингээд байж байгаа. Тийм болохоор үүн дэр яам өөрөө ямар үйл ажиллагаа явуулах гэж байгаа юм бэ, энэ лицензийг нь цуцлах тал дээр ямар арга хэмжээ авч хэрэгжүүлэх гэж байгаа юм бэ? Яамны хүмүүс ирсэн байгаа дээр энэ талаар мэдээлэл өгөөч. 

Л.Элдэв-Очир: Хариулт 3 дугаар микрофон, 3 дээр. 

А.Дэлгэрсайхан: Уул уурхайн яамны Геологийн хэлтсийн дарга Дэлгэрсайхан. Энэ асуудлаар тодруулга хэлэхэд лиценз бол тухайн үедээ хууль журмынхаа дагуу авсан байх. Мэдээж тусгай зөвшөөрөл авахад орон нутгаас шийдвэр гаргахаас өмнө зөвшөөрөл авч байгаа шүү дээ. Лиценз олгохтой холбоотой бол хуулиар авсан байх гэж бодож байна. Дараа нь авснаас хойших хууль бус үйл ажиллагаа явагдсан бол үүн дээр мэдээж цуцлах үйл ажиллагаа явагдана ойлгож байгаа. Энэ нь мэдээж жил болгоны хайгуулын ажлын төлөвлөгөө тайлан, уул ажлын төлөвлөгөө тайлан гэж өгөх ёстой. Тухайн жилийнхээ хайгуулын ажил хийхээсээ өмнө байгаль орчны менежментийн төлөвлөгөөг батлуулаад явдаг. Тэгэхээр энэ үйл ажиллагаанууд хийгдээгүй бол энэ тусгай зөвшөөрөл цуцлагдах арга хэмжээ авагдах байх гэж бодож байна. 

Л.Элдэв-Очир: Баярлалаа. Энд яг одоо гишүүдийн ярьж байгаатай холбогдуулаад тодорхой асуулт байгаад байна надад. Энэ юу вэ гэхээр Баянхонгор аймгийн хоёр суманд бас л нэг алтны уул уурхай ажиллуулах гээд үйл ажиллагаа явуулах гээд нөхөд яваад байдаг. Олон газар байгаа гэхдээ энэ хоёр нь яах аргагүй илт хууль зөрчигдөөд газрынх нь хэмжээ дамжааг тогтоогоод урт нэртэй хууль одоо үйлчилж байгаа хүчин төгөлдөр хуулийг зөрчөөд олгогдсон ийм газар байгаад байдаг. Жишээлбэл, Гурванбулаг сум дээр тэр Тээлийн даваа буюу Хар усан голын эхэд яг голын голдрил дунд нь үндсэндээ олборлолтыг олгочихсон. Хэсэгчлээд зарим нэг хэсгийг нь жаахан гаргасан болоод заль хэрэглээд тэрийг одоо нутгийн ард иргэд ухуулахгүй гээд тэмцээд байдаг. Тэрийгээ жишээ нь цуцалчихмаар байгаа юм. Санааг бол шууд цуцлаад газар дээр нь очиж үзээд үнэхээр урт нэртэй хууль зөрчигдөж байна, ямар нэгэн байдлаар үндэслэлгүй буруу олгогдсон байдаг юм гэж ойлгох юм уу, эсвэл хэн нэгэн санаатайгаар будилуулсан байна гээд алдаа завхралыг нь арилгаад хүчингүй болгох боломжтой гэж би хараад хамгийн сүүлд Цэрэнбат сайдад бичиг өгсөн байгаа. Тэр бичгийн дагуу бас л газар дээр нь очиж үзнэ гэнэ. Өнгөрсөн намар газар дээр нь очиж үзээд үнэхээр голын голдрилд байна гээд тогтоочихсон байдаг.

Дараа нь тэр Загийн голын эхэнд бас үйл ажиллагаа явуулах гээд байгаа алтны уурхай байгаа. Энэ хоёр бол би арай эхлээгүй байгаль орчинд хохирол учруулаагүй байгаа дээр нь хууль зөрчсөн асуудлыг нь таслан зогсоочих санаатай ингээд үзээд байгаа. Энэ асуудлыг шуурхайлж өгөх тал дээр хоёр яамны газрын дарга нар жаахан анхаарч өгөөч. Тэр нөхөд чинь тэгэх юм, нөхөн төлбөрийн асуудал гэхээр нөхөн төлбөрийн асуудал гэхээр 100 кг алт байгаа 10 кг алт өгчих тэгэх юм бол бид нар лицензээ хүчингүй болгуулна гээд, саяын Мөнхцэцэг гишүүний ярьдагтай адилхан энэ нөхөд чинь яах вэ гэхээр нэг лицензийг будилуулж байгаад авчихсан. Хуучин чинь яадаг байсан юм бэ, яамнаас орон нутгаас санал авна гээд бичиг хүргүүлдэг. Орон нутгийн Засаг дарга нь 14 хоногийн дотор ямар нэгэн байдлаар хариу өгөхгүй бол зөвшөөрсөнд тооцогддог. Тэгээд будилуулж байгаад баахан газар лиценз зөвшөөрлөө авчихсан ийм л будилаантай юмыг одоо бид мэдсээр байж энэ үед залруулж шаардлагатай зарим лицензүүдийг нь цуцалмаар байх юм. Лиценз авчхаад тэр үед яах вэ гэхээр үндсэндээ хууль номын дагуу авсан байгаа, цуцлуулахгүй аргаа мэддэг юм байна, газрынхаа төлбөрийг тухай тухайн жилд нь төлөөд явдаг. 
Тэгээд яах вэ гэхээр ингээд цуцлуулахгүй аргалж явж байгаад нэг эгзэг нь таарсан үед ухчих санаатай болчихсон хүмүүс маш их болчихсон юм байна. Тэгээд хоорондоо арилжаанд оруулчихсан. 2004 онд олгогдсон энэ лицензүүд бол 2004 оноос хойш маш олон компанийн гар дамжсан. Тэгээд бие биедээ үнэлээд зараад явдаг. Тэрийгээ юу гэж ойлгодог юм бэ, нөхөн төлбөрөөр зайлшгүй авах ёстой хоорондоо хэдэн төгрөгөөр яаж арилжсан байдаг юм бэ, түүнээс биш газар дээр нь үйл ажиллагаа явуулаад уул уурхайн үйл ажиллагаа ухуулсан юм байхгүй ийм газар дээр ямар боломж арга хэмжээ байна вэ, ер нь ийм газар олон байгаа байх. Товчхон гишүүдэд мэдээлэл өгөхөд яг миний энэ тодорхой кейс дээр та нөхөд маань хоёр яам нэг хариулт өгөөч. Энэ хоёр уурхайг би ажиллуулахгүй гэдэг дээр хатуу зогсоно нэгдүгээрт. Хоёрдугаарт, энэ хууль номынхоо дагуу та нөхөд цуцалж өгөх л үүрэгтэй гэж би ойлгоод байгаа юм. Хариулаач, 3 дугаар микрофон уу, 3 дээр. 

А.Энхбат: Энэ асуултад хариулъя. Баянхонгор аймгийн нэр бүхий хоёр сум дээр хоёр уурхайн асуудлаар танаас албан бичиг манай яам дээр ирсэн, манай сайдын нэр дээр ирсэн. Бид нар ажлын хэсэг зохион байгуулаад газар дээр нь ажилласан 10 сард Заг дээр ажилласан шүү дээ. "Централ Азиа Майнинг" дээр, "Централ Азиа Майнинг" бол ямар ч байсан кемпээ байгуулаад аваачсан байгаа. Тэгээд ажлын хэсэг газар дээр нь очоод манай сав газрын саналын дагуу энд урт нэртэй хуулийн хязгаарлалтын бүс тогтох нь гэдгийг газар дээр нь шийдээд тогтоогоод үүний дагуу аж ахуй нэгж хэрвээ үйл ажиллагаа явуулах бол гэж байгаа юм, явуулах бол процесс шинээр эхэлнэ. Шинээр гэдэг маань аж ахуй нэгж талбайдаа өөрчлөлт оруулна, нөгөө урт нэртэй хуулийн зохицуулалтаар талбайн хасалт, талбайн хасалт гарахаар нөөцөд өөрчлөлт орно. Нөөцөө шинээр тогтоолгоно, ТЭЗҮ өөрчлөгдөнө, ТЭЗҮ өөрчлөгдөөд дагаад байгаль орчинд нөлөөлөх байдлын үнэлгээ хийгдэнэ, орон нутгийн санал авна, тэгээд үнэхээр орон нутагт нь дэмжээд тэр урт нэртэй хуулийн хязгаарлалт нь тогтоогдоод ирэх юм бол процесс шинээр эхлээд явах бололцоотой. Таны гол тавиад байгаа асуудал бол ер нь цуцлуулах хэрэгтэй гэж байна. 


Ер нь Ашигт малтмалын тухай хууль дотор тусгай зөвшөөрлийг цуцалдаг 7, 8 үндэслэл байгаа байх, түүний нэг нь л байгаль орчинтой холбоотой байдаг юм. Тэр нь яадаг вэ гэхээр орон нутгийн сумын Засаг дарга нь тухайн аж ахуй нэгж, хуулиар хүлээсэн байгаль орчныг нөхөн сэргээх үүргээ биелүүлээгүй бол цуцлуулах саналаа манайд яаманд ирүүлэх ёстой. Тэгээд яам ажлын хэсэг гаргаад дүгнэлтээ хийгээд энэ хүсэлт үндэслэлтэй юм гээд Ашигт малтмалын газарт хүргүүлдэг манайх дүгнэлт гаргаад. Тэгээд Ашигт малтмалын газар эцсийн шийдвэрээ гаргадаг ийм л хуулийн зохицуулалттай юм. 

Тэгэхээр бид нар уул уурхайн үйл ажиллагаа эхлээгүй аж ахуй нэгж дээр хуулиар хүлээсэн байгаль орчны нөхөн сэргээлтийнхээ хүлээсэн үүргээ хэрэгжүүлээгүй гэдэг нөхцөл байдал тэр дээр үүсэхгүй учраас лиценз тэнд цуцлах гэдэг асуудал их зовлонтой. Тийм учраас бид нар "Централ Азиа Майнинг" дээр ямар ч байсан та нар энэ урт нэртэй хуулийн хүрээлэлд хамрагдаж байгаа учраас процесс шинээр явна гэдгээ газар дээр нь хэлээд тэд нар бүрэн ойлгосон. Тэнд ямар нэгэн үйл ажиллагаа эхлээгүй. Сумынх нь удирдлагуудтай ярьсан. Орон нутгийн төлөөлөлтэй, иргэний нийгмийн байгууллагын төлөөлөлтэй ярьсан. Үр дүнгээ бид нар аймгийн Засаг даргад ярьж танилцуулсан. Та бид яриад би тантай утсаар яриад чиглэл аваад явсан шүү дээ тиймээ. Тийм л процесс "Централ Азиа Майнинг" дээр болсон байгаа. 


Гурван булаг дээр ерөнхийдөө бас л адилхан агуулгатай юмнууд ирсэн. Бид нар сая таны хүсэлтийг хариуг өчигдөр та руу бичиг явж байгаа, бас л саяын миний хэлдэг процедураар бид нар орон нутаг руу хандсан бичиг явуулж байгаа. Хуулийн дагуу та нар дүгнэлт байгаа бол гаргаж ирүүлээч. Тэрийг нь манайх ажлын хэсэг байгуулаад таны дүгнэлтийг үндэслэл дээр газар дээр нь очиж үзнэ шүү дээ, хэмжинэ, харна. Тэгээд Байгаль орчин, аялал жуулчлалын яамнаас эцсийн цуцлуулах шийдвэрийг гаргаад хүсэлтийг гэсэн үг шүү дээ, бид нар шийдэх биш, шийдвэрийг бол Ашигт малтмалын хэрэг эрхлэх газраас гарах учраас хүсэлтээ тийшээ уламжилдаг процедурын дагуу явуулъя гэсэн ийм бичгийг танд ирүүлсэн байгаа. 

Л.Элдэв-Очир: Уул уурхайн яамнаас үүн дээр хариулт бий юу. Хоёр яам бие бие рүүгээ түлхээд байх юм. Цуцлах нэг үндэслэл нь бол Байгаль орчны яаманд байдаг юм байна, Уул уурхайн яаманд үлдсэн үндэслэлүүд нь байна гэж ойлгох уу? 6, 7 нь. 3 дугаар микрофон Дэлгэрбаяр дарга уу? 3 дугаар микрофон хэн билээ, Мөнхтөр дарга. 

Б.Мөнхтөр: Уул уурхай, хүнд үйлдвэрийн яам Мөнхтөр Геологи, уур уурхайн бодлогын хэрэгжилтийг зохицуулах газар. Саяын асуудал дээр ерөнхийдөө Энхбат дарга процесс талаас нь бүгдийг хэлчихсэн болохоор би нэмж тайлбар хийх шаардлагагүй байна гэж харж байна. Нэлээн дэлгэрэнгүй тайлбарласан болохоор. 

Л.Элдэв-Очир: Одоо тэгээд ухчихсан энэ уул уурхай ялангуяа тусгай хамгаалалтад тусгай хэрэгцээнд авчихсан газрууд дээр уул уурхай явуулсан асуудал дээр бөөн хэл ам, хэрүүл маргаан ухаад эхэлчихсэн. Нөхөн сэргээлт нэрээр үндсэндээ шинэ уурхай оруулчихсан. Тэгээд ядаж ухаагүй, зөрчил нь маш тодорхой байгаа. Голын голдрил дотор нь энэ чинь уурхай байгуулах гээд үзээд байна шүү дээ. Ийм тодорхой юм дээр та нар хууль дүрэм журам яриад ингээд бие бие рүүгээ түлхээд байх шаардлага байхгүй шүү дээ. Одоо бид нар чинь яах вэ гэхээр жишээ нь, Баянхонгорын хоёр кейс шиг ийм газар хэчнээн байгаа юм бэ, эдгээрийг нь цуцалчихмаар байгаа байхгүй юу. Хууль зөрчөөгүй гээд тэгээд хууль нь мөлгөр, мөлгөр хуульдаа өөрсдөө зохицуулж тайлбар хийгээд ингээд яваад байдаг ийм л асуудал байгаад байх юм. Дэндүү хайран газрууд л даа, би газар нутгийг нь маш сайн мэднэ хоёр сумын, дэндүү хайран газрууд. Яах аргагүй тэр голын эх голдрил, ай сав. Тэгээд Заг сумын special mining дээр бол түүхийн дурсгалт газрууд орчхоод байгаа шүү дээ. Тэгээд наадах чинь яах вэ гэхээр нөгөө зальтай хүмүүс чинь яах вэ гэхээр дахиад буруу зөрүү зураг. Одоо жишээлбэл, яах аргагүй зориуд голын голдрилд лиценз олгосон асуудлыг цуцалж болдоггүй юм уу? Заавал тэр хавьд нь ухуулна гээд шинээр зураг хийлгэнэ, шинээр кадастрын зураг хийлгэнэ гээд тэр чинь үйл ажиллагаагаа явуулаагүй байна, нөхөн төлбөр гээд айхавтар юм гээд юу байдаг юм бэ. Цуцлаад тэр нөхөд нь өөр юмаа бодог л дээ. 2004 оноос хойш та нар бод доо, 14 жил бараг 10-аад компанийг дамжаад ингээд бие биедээ арилжааны морь шиг зарагдаад байн байн нутгийн ард иргэдийг айлгаад баахан тэрэг техник аваачдаг. Баахан хамгаалалт аваачиж хүн амьтныг дарамтлуулдаг. Эсвэл баахан цуурхал тараадаг. 
Цуурхал нь бүр аюултай яваад байгаа шүү. Танай Их Хурлын гишүүнтэй чинь тохирчихсон, аймгийн дарга нартай чинь тохирчихсон. Тус бүрд нь мөнгийг нь өгчихсөн, тэгээд айл өрхүүдээр ороод 100, 200 мянган төгрөг өгөөд та нар мөнгөө авбал ав, авахгүй бол бид нар ухлаа шүү гээд ингээд дарамтлаад явж байдаг. Улаан цайм ийм үйлдэл гаргаад худлаа үнэн, худлаа ярих хүн гүтгэх чинь хуультай шүү дээ. Хуулийн зөрчлүүд байсаар байтал та нар ингээд жижүүрийн хариултаар яваад байдаг асуудал дээрээ бодлого гарга л даа. Ер нь ийм газруудыг ингэж бодлогоор туслах нь зүйтэй юм гээд асуудал оруулж ир л дээ. Тэгээд бид нар муур хулгайнууд шиг хоорондоо хөөцөлдөөд бие биеэ түр аргацаад яваад байвал байдал үнэхээр хүнд байна шүү нөхөд минь. Энэ бол байгаль орчинд ноцтой хохирол учруулж байгаа ийм асуудал. Дархан газруудыг ч гэсэн хэмжээ дамжааг нь бас нэмж судалж оруулж ирэх асуудал дээр холбогдох яамд анхаармаар байна. Ийм л юм байх юм даа нөхөд минь. Хэлэлцэж байгаа асуудалтай холбогдуулж гишүүд асуулт асууж, хариулт авч дууслаа. 3 дугаар микрофоноо унтраачих юм уу. 
Одоо хэлэлцэж байгаа асуудалтай холбогдуулж санал хэлэх гишүүд нэрсээ өгье. Саналтай гишүүд. Мөнхцэцэг гишүүн, хэлэлцэх эсэх дээр гурван гишүүн байна. Сүхбат гишүүний микрофон өгье. 

А.Сүхбат: Өнөөдөр бас нэлээн түүхэн чухал асуудал хэлэлцэж байна л даа миний хувьд баяртай байна. Нийт 3.4 сая га газрын асуудлыг өнөөдөр ярьж байна. Энэ бол байгалийн үзэсгэлэнт эд өглөгийн зүйлийг агуулсан, гол усыг хамарсан гээд уул ой модыг хамарсан ийм сайхан газруудыг ярьж байна. Ер нь цаашлаад дараа дараагийн удаад хамгаалах ёстой газруудыг манай гишүүд олноороо орон нутгаас сонгогдсон гишүүд ярьж байна. Тэрийг бас та бүхэн саналын авч даруйхан оруулж ирэх хэрэгтэй юм болов уу гэсэн ийм юм бодож байна. 

Байгаль орчин, аялал жуулчлалын яам бол байгалиа хамгаалъя, аялал жуулчлалаа хөгжүүлье гээд яваад байдаг. Уул уурхай кадастрын алба болохоор ухъя төнхье, эвдье сүйтгэе гэсэн байдалтай хандаад байгаа шүү дээ. Өнөөдөр зарим нь худлаа яриад байдаг. Ингээд гөлийгөөд энэ хурлыг тараад гараад явна даа гэсэн байдалтай харагдаад байна. Яаж газар нутгийг луйвардаж байгааг чинь би захаас нь хэлээд өгье. Уул уурхай кадастрын албанаас орон нутгаас санал авдаг. Тэр дээр аймгийн Засаг дарга тэр саналыг ширээн доогуураа хийж дараад сарын дараа саналаа өгөөгүй бол зөвшөөрсөнд тооцоод ингээд олон газар нутгийг та нар авсан шүү дээ, тэгээд шийдэж өгсөн шүү дээ. Тэгтэл цаана нь сумын ард иргэд болохоор ямар гомдол тавьдаг гэхээр санал авах тиймэрхүү хурал зохион байгуулаагүй. Юу ч хийгээгүй байж гэнэтхэн ийм юм болчихсон байна шүү дээ дээгүүрээ гээд ингээд ирэхээр чинь яаж малчин хүн орон нутгаа бөглөж амьдрах э дээ. Энэ тал дээр журмаа барих хэрэгтэй. Аль болгон найзын дундаа явах вэ дээ. Больцгооё л доо энэ чинь. Цаана чинь Мэнэнгийн тал гээд сайхан газар байна, Оюу толгой ил уурхай гээд сайхан орд уурхайнууд байна, харахад нүд халтирмаар шүү дээ. Эргээд тэр чинь нөхөн сэргээгдэхгүй шүү дээ. Мэнэнгийн талд бэлчиж байсан олон мянган зээр байхгүй болчихсон. Хаашаа харна уу замбараагүй олон зам бий болчихсон. 

Нөгөө талаар та бүхэн хууль яаж хэрэгжүүлэх гээд байгаа юм бэ? Наад хууль чинь хэрэгжихэд маш хэцүү байна. Урт нэртэй хуульд хамрагдсан хэдэн газар хэдэн уурхай байгаа вэ тэрийг хэлээд байх, ингээд нуун дараад өнгөрөх юм уу та нар. Азаргын голд Элбэгдоржийн уурхай байгаа шүү дээ. Өөр хаана байгаа билээ дээ, алтны уурхайнууд байгаа. Үүнийгээ авч үзэж хариуцлага тооцохгүй бол зогсоохгүй бол наад уул уурхай чинь та бүхэнд дийлдэхгүй. Хэнийг нь ингээд хэнийг нь ингэдэг юм бэ гэдэг юм ярина шүү. Тэрийг тодорхой болго, би наадахыг чинь өнөөдөр нээнэ, ил гаргачихъя. Явж байхад тэр гол устай газар алтны уурхайнууд байж л байдаг шүү дээ, тэрийгээ яагаад хаадаггүй юм бэ? Тэрийг яагаад ярьдаггүй юм бэ, амаа үдүүлчихсэн юм уу. Тийм болохоор дараа дараагийн тусгай хамгаалалтад авах газар нутгийг даруйхан оруулж ирэх хэрэгтэй. Тэр дээр бид бүхэн дэмжээд явахад бэлэн байна. Бидний үүрэг, та бидний үүрэг, та бидний ажил энэ бол. Баярлалаа. 
Л.Элдэв-Очир: Сүхбат гишүүнд баярлалаа. Болорчулуун гишүүний микрофон өгье. 
Х.Болорчулуун: Манай Байгаль орчны яамныхан байгаль хамгаалагчид үйл ажиллагаагаа явуулахад тэр лицензтэй холбоотой ашигт малтмалын хуультай холбоотой дандаа зөрчилдөж байгаа юм л даа тийм биз дээ. Тэгээд хууль дээр тэгсэн гээд ингээд хамгаалалтаа хийж чаддаггүй. Ер нь би нэг юм боддог юм. Сая Элдэв-Очир дарга ч хэллээ, тэр Баянхонгорын уурхай гэхэд 2004 оноос хойш хүний гар дамжаад ингээд өнөөдөр 2018 он хүртэл лиценз дамжаад явчихсан тиймээ, үүнийг төр бид таслан зогсоох хууль оруулъя яаралтай. 
Юу вэ гэвэл энэ боломжтой. Одоо газар аваад хоёр жил үйл ажиллагаа явуулаагүй бол хураах эрхтэй шүү дээ, тариалангийн талбай ч тэр бусад газар ч гэсэн. Яг түүнтэй адилхан хайгуул хийгээд А лиценз авчихсан бол хоёр жил үйл ажиллагаа явуулахгүй бол хураах, лицензийг нь буцааж авах ийм юм хийх хэрэгтэй байна. Энэ үгүйлэгдэж байна. Тэгэхгүй бол дамжиж ингэж мөнгөний хэрэгсэл болоод ингээд орон нутгийнхантай зөрчилдөөд ийм сөрөг юмнууд үүсгээд байгаа юм л даа. 

Тэгээд би түрүүн Ноён уулын талаар ярьсан, Ноён уулыг зайлшгүй газар нутгийг нь өөрчилж нэмж авах хэрэгтэй. Биологийн хүрээлэн болон шинжлэх ухааны түүхийн хүрээлэнгийн нийлээд хуучин 78 билүү 100 гаруй билүү 78 байх би тэгж санаж байна, одоо мартчихаж. Ийм талбайгаар яг шинжлэх ухааны үндэстэй авъя гэж авах ёстой гэсэн саналыг оруулсан байсан юм. Тэр чинь олон жил судалгаа хийгээд гэтэл тэрийг нь багасгаад одоо хэд байгаа билээ 30 хэд байгаа байхаа? Тэгж санаж байна маш багаар авчихсан. Авсан нэр төдий зөөгөөд Сайханбилэг гэдэг Ерөнхий сайдын үед сайхан худлаа хэлээд ингэсэн байхгүй юу. Энэ чинь хамгаалалт биш бүр харин боломжийг нь гаргаж өгч байгаа байхгүй юу. Тэгэхээр үүн дээр Энхмөнх байхаа яг хариуцсан, санаа тавьж үүн дээр хариуцлагатай чиглэж ажиллаарай. Бид ч гэсэн холбогдох байдлаараа та нартай хамт ажиллая. Тийм байна. 
Л.Элдэв-Очир: Мөнхцэцэг гишүүний микрофон өгье. Тогтохсүрэн даргын нэрийг оруулаарай. 
Г.Мөнхцэцэг: Монгол Улсын хэмжээнд үндсэндээ соёлын өв дурсгал булш бунхангүй газар орон нутаг гэж бараг байхгүй дээ. Сүүлийн 10, 20-оод жил бол үндсэндээ уул уурхайн лицензийн хөл гарт үрэгдээд бараг шавхагдаж дуусаж байна. Бид нар өнгөрсөн жил соёлын ажлын хэсгийг ахалж ажиллаж явсан хүний хувьд энэ булш бунхны тооллого соёлын байгаль дээр байгаа өв дурсгалын тооллогуудыг бас хийх гэж хичээсэн. Үндсэндээ маш зөрүүтэй ийм судалгаа гарч байна лээ. Тэгэхээр өнөөдрийн энэ орж ирж байгаа 22 газар буюу 3.4 сая га талбай бол жижигхэн хэмжээний талбай. Тэгэхээр нэмж оруулж ирэх олон газруудын нэр жагсаалтуудыг нэмж нягталж үзэж хармаар байна. Ялангуяа Байгаль орчны яам бол үнэхээр аялал жуулчлалын яамны хувьд ч гэсэн Монгол Улсын нэр нүүрийг тахалж байдаг ялангуяа миний түрүүчийн ярьсан Хамрын хийд жилдээ 40-50 мянган ард иргэд очдог, гадаад дотоодын жуулчдын хүлээж авдаг ийм том соёлын өв гал голомт. 2018 онд хамгийн том Монголын задгай театр бий болж байлаа. Маш том хэмжээний номын сантай ийм соёлын гал голомт байлаа. Өнөөдөр устаж үгүй болж байна.

1990 оноос хойш бид нар сэргээх гэж нэлээн олон зүйл ажлуудыг хийсэн. Тодорхой түвшинд хүрч очсон гэж бид харж байгаа. Тэгэхээр аялал жуулчлалын яамны хувьд ч гэсэн энэ бүс нутгийг хамгаалах энэ орон нутгийн хамгаалалтынх нь ангиллыг ахиулах, ялангуяа улсын тусгай хамгаалалтад авах тал дээр бол тодорхой шийдвэр гаргах цаг нь болсон гэж би ингэж бодож байгаа юм. Тэгэхээр яамныхан маань нэмж тусгай хамгаалалтад авах газар нутгуудынхаа шинэчилсэн тооллогуудыг хийж ингэж оруулж ирээч. 
Түрүүн сайд хэлнэ лээ, 2012, 2014 онд гаргасан нэрсийн дарааллаар явж байгаа юм гээд үүнээс чинь хойш хэдэн он элээгээд байгаа билээ. Тэгэхээр энэ устаж үгүй болж байгаа, дээрээс нь нэмэгдэх шаардлагатай байгаа тусгай хамгаалалтад авах шаардлагатай байгаа газруудынхаа нэмэлт нэр усыг оруулж ирээч. Сүүлдээ нэр ч үгүй боллоо, газар ч үгүй болж дуусах юм байна. Энэ ажлаа яаралтай хийгээч гэдэг ийм саналыг тавьж байна. 
Мөн дээрээс нь байгаль орчны хамгааллын байцаагч гээд тухайн орон нутгуудад гар хөл нүцгэн ийм хоёр гурван хүн ажилладаг. Эднийхээ ажиллах нөхцөл байдлыг бас анхаарсан ийм төсөв төлөвлөгөөнүүдийг баталж оруулж ирж байгаач гэдэг ийм саналуудыг нэмж хэлмээр байна. 
Л.Элдэв-Очир: Мөнхцэцэг гишүүнд баярлалаа. Тогтохсүрэн гишүүний микрофоныг өгье. 
Д.Тогтохсүрэн: Баярлалаа. Байгаль орчин, хүнс, хөдөө аж ахуйн байнгын хорооны хэлэлцэж байгаа тусгай хамгаалалтад авах тухай асуудлыг дэмжиж байна. Ер нь байгалийн үзэсгэлэнтэй газруудыг тусгай хамгаалалтад авч, хамгаалалтын ажлыг нь сайжруулах чухал шаардлага бий. Тэгэхдээ бас хоёр талтай байдаг. Бид тусгай хамгаалалтад авлаа гээд бас нутгийн иргэдийн байгалийн баялгаа зохистой ашиглах эрхэд халддаг юм маш их байдаг л даа тусгай хамгаалалттай газрууд дээр, тийм учраас нутгийн иргэдийг байгалийн баялгаа ашиглах асуудал дээр нь тусгай хамгаалалттай газрынхан явцын дунд журмаараа зохицуулж өгмөөр байгаа юм. Тусгай хамгаалалттай газар орчихсон гээд ашиглуулдаггүй нутгийн иргэд, ганц мод ч огтлох эрхгүй болдог шүү дээ. Хэдэн арван километрийн цаанаас модоо бэлтгэдэг байхгүй юу. Чи тусгай хамгаалалттай газар байгаагүй учраас мэдэхгүй байна л даа. Тийм учраас тусгай хамгаалалттай газрын бүс нутгийн ашиглалтын асуудал дээр нь их анхаарч өгөхгүй бол ашиглалтад аваад нутгийн иргэдийн оролцоог байхгүй болгочихдог. 
Нөгөө талаар нутгийн иргэдийг байгаль хамгаалах асуудалд нь оролцуулах асуудал чухал байдаг. Оролцуулдаггүй, дээрээс нь тусгай хамгаалалтын газрын захиргаа гээд гээд захиргаа бүх юмыг нь мэдээд явчихдаг. Тухайлбал, аялал жуулчлалын бүс нутаг байна, тусгай хамгаалалттай газруудад олгож байгаа аялал жуулчлалын зөвшөөрлийг Байгаль орчин, аялал жуулчлалын яам олгодог. Орон нутгийн ямар ч оролцоо байхгүй. Нэг мэдэхэд нэг газар жуулчны бааз ирээд буучихдаг. Тэр нь малын бэлчээр байдаг. Тэр нь үзэсгэлэнтэй газар байдаг. Жуулчин байгаа газар юу явдаг вэ гэхээр хог л дүүрдэг. Тийм учраас орон нутгийн иргэдийн ашиглалтад дээр нь тусгай хамгаалалттай газрын ашиглалт дээр нь орон нутгийн иргэдийн оролцоог бий болгох, тэд нартай хамтрах энэ чиглэлд нь манай Байгаль орчин, аялал жуулчлалын яамныхан анхаарч өгөөсэй гэж ингэж бодож байгаа юм. Өмнө нь авсан газрууд дээр ийм зөрчлүүд маш их байдаг юм. Тусгай хамгаалалттай газрууд дээр. Зарим газруудын тусгай хамгаалалттай газар дээр олгосон тусгай зөвшөөрлүүдийг хүчингүй болгох шаардлагууд байгаа юм. Тухайлбал, манай Өвөрхангай аймгийн Найман нуурын тусгай хамгаалалттай газар гэж сайхан газар бий үзэсгэлэнтэй газар. Хувь хүмүүс 50, 60 га-аар нь лиценз авчихсан байж байдаг. Энэ лицензийг хүчингүй болгох хэрэгтэй. Энэ тусгай хамгаалалттай газруудын өгч байгаа лицензийн асуудлуудтай онцгой анхаарах хэрэгтэй. Лиценз биш газар эзэмших шүү уучлаарай, газар эзэмшлийн асуудал байгаа юм. 
Гурав дахь юм бол бас тусгай хамгаалалтаас гаргах хэрэгтэй юмнууд байгаа юм. Тухайлбал манай Өвөрхангай аймгийн Бат-Өлзий сум би олон ярьж байгаа юм даа, сумын төв нь тусгай хамгаалалттай бүсэд орчихсон, тэгээд иргэддээ газраа өмчлүүлж, эзэмшүүлж чадахаа больчихсон, иргэд газраа эзэмшиж чадахгүй байгаа юм. Хэн газрыг нь эзэмшүүлэх вэ гэхээр Байгаль орчин, аялал жуулчлалын яам тусгай хамгаалалттай газраас газар авах болно. Гэтэл тэр эзэмшлийн газар олгодоггүй, өмчлөлийн газар олгохгүй ингээд байгаа юм. Тэгэхээр би өмнө нь тавьж байсан, манай энэ яамныхан анхаараад Монголд хоёрхон сум байдаг юм гэнэ лээ, Өвөрхангайн Бат-Өлзий, Хэнтийн Дадал сум байдаг юм гэнэ лээ сумын төв нь тусгай хамгаалалтад орчихсон. Тэгээд сая Улсын Их Хурлаас шийдвэр гаргаад газар өмчлөлийн хуулийг 2023 он болгочихсон. Үүнтэй уялдуулаад Бат-Өлзий, Дадал сумдын нутгийн тодорхой хэсгийг тусгай хамгаалалтаас дараагийн хурлаар би Засгийн газрын хурлаар шийдэж болох юм байна гэж бодсон доо, авахыг нь Их Хурлаар аваад бас Их Хурлаар орох уу? Тэгвэл Их Хурлаар орж байгаа учраас Их Хурлаар энэ ондоо багтааж хурдхан шиг оруулж ирээд энэ Бат-Өлзий, Дадал сумын иргэд газар өмчлөлийн хуулийн дагуу газраа өмчлөх, эзэмших эрхийг нь нээж өгөхгүй бол иргэдийн амьдралд хохирол учруулаад байгаа юм. Ийм хоёр саналыг хэлье гэж бодож байна. Баярлалаа. 

Л.Элдэв-Очир: Тогтохсүрэнд баярлалаа. Гишүүд үг хэлж дууслаа. ”Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төслийн үзэл баримтлалыг нэгдсэн хуралдаанаар хэлэлцүүлэхийг дэмжье гэсэн саналын томьёоллоор санал хураалт явуулъя. Гишүүд санал хураалтад бэлэн үү? Санал хураалт. 

Хуралдаанд оролцсон гишүүдийн 100 хувийн саналаар асуудал дэмжигдлээ. 

Нэгдсэн хуралдаанд Байнгын хорооны санал, дүгнэлтийг танилцуулах гишүүнээр Болорчулуун гишүүн танилцуулчих уу? Болорчулуун гишүүн танилцуулна. 
Ажлын хэсгийнхэнд баярлалаа. Та хэд маань саяын ярьсан юмнууд дээр нэлээн анхаармаар байна. Нөгөө улиг болсон юмнууд бид нар яриад яваад байдаг тиймээ. Та хэд маань санаачилгатай үүсээд байгаа нөхцөл байдлыг сайн мэддэгийн хувьд гаргалгаа гарц нь энэ байна гэдэг байдлаар асуудалд нэлээн хандаж баймаар байна шүү. Дараа дараагийн хэлэлцүүлгүүд дээр хэдүүлээ үүн дээр гаргалгаатай адилхан тал талаасаа санал гаргасан байдлаар асуудлаа яриад явъя. Ажлын хэсгийнхэнд баярлалаа. 


Хоёр. Ерөнхий хяналтын сонсголын зохион байгуулалтын талаар
Хоёрдугаар асуудалдаа оръё. Монгол Улсын Их Хурлын даргад Монгол Улсын Ерөнхийлөгчөөс Ерөнхий хяналтын сонсгол явуулах хүсэлтийг ирүүлсэн. Ирүүлсэн албан бичгийн хуулбарыг гишүүдэд бүгдэд нь тараасан байгаа. Улсын Их Хурлын даргын дэргэдэх зөвлөлийн хуралдаанаар уг асуудлын хэлэлцэж Байгаль орчин, хүнс, хөдөө аж ахуйн байнгын хорооны хуралдаанаар Ерөнхий хяналтын сонсгол зохион байгуулахтай холбоотой асуудлыг хэлэлцүүлэхээр шийдвэрлэсэн талаарх хариуг өгсөн албан бичгийн хуулбарыг мөн та бүхэнд хүргүүлсэн байгаа. 
Ерөнхий хяналтын сонсголын зохион байгуулалтын хүрээнд 3 асуудал байгаа. Нэгдүгээрт, өнөөдрийн бид нарын хэлэлцэх асуудал юу вэ гэхээр Ерөнхий хяналтын сонсгол явуулах товыг тогтоох асуудал байгаа. 
Хоёрдугаарт, ажиглагчаар оролцох хүний тоог тогтооно гэсэн асуудал. 
Гуравдугаарт, Ерөнхий хяналтын сонсгол зохион байгуулах ажлын хэсгийн ахлагч болон сонсгол даргалагчийг томилох асуудлыг хэлэлцэн шийдвэрлэх гэсэн ийм гурван асуудлыг хэлэлцэж шийдвэрлэх шаардлагатай байгаа. Та бүхэнд ажлын хэсэг байгуулах тухай, Ерөнхий хяналтын сонсголын тов тогтоох тухай Байнгын хорооны хоёр тогтоолын төслийг тараасан байгаа. Гишүүдэд байна уу? Ерөнхий хяналтын сонсгол зохион байгуулах ажлын хэсгийн ахлагч болон сонсгол даргалагчаар нэг хүнийг томилъё. Нэг хүн байх ёстой юм байна. 
Сонсгол даргалах ажлын хэсгийг манай Улсын Их Хурлын Тамгын газраас зохион байгуулаад АНУ, БНСУ-ын нийтийн сонсголыг хэрхэн хийдэг талаар туршлага судалсан байгаа. Эдгээр улсуудад сонсголыг зохион байгуулж байгаа Байнгын хорооны дарга нь тухайн сонсголыг даргалаад явдаг ийм журамтай юм байна. Тэгэхээр ажлын хэсгийг болон сонсголыг даргалах үүрэг Байнгын хорооны даргад тохоон томилогддог юм байна, ногддог юм байна. Тийм учраас энэ асуудалтай холбогдуулж өөр саналтай гишүүд байна уу? Д.Эрдэнэбат гишүүн асуулт. Д.Эрдэнэбат гишүүний микрофон өгье. 

Д.Эрдэнэбат: Баярлалаа. Би энэ Ерөнхий хяналтын сонсгол гэж чухам яг юуг яаж хийх гээд байгаа дэлгэрэнгүй мэдээллийг аваагүй л дээ, одоо л сонсож байна. Тэгээд энэ тов тогтоогоод дарга ажиглагчийг сонгоод боллоо гэх юм, энэ Ерөнхий хяналтын сонсголоор хэлэлцэх эсэх асуудлыг нь үүн дээр тогтоолд нь байдаггүй юм уу, энэ тал дээр надад тодорхой мэдээлэл өгөөч. Үүнийг чинь хамгийн гол нь агаарын бохирдлыг бууруулах чиглэлээр гэж байгаа юм, өнөөдрийн хамгийн тулгамдсан асуудал л даа. Одоо бид нар жаахан хөрсөн дээрээ бууж иргэдийн өнөөдөр нийгэмд тулгарч байгаа амьдрал дээр тулгарч байгаа зүйлийг ярихгүй бол улс төр чинь халиад хачин юм боллоо шүү дээ. Их Хурал нь ч хуралдахгүй, Засгийн газар нь ч олигтой шийдвэртэй ажил хийхгүй, нэг л сайхан юм ярьсан хүмүүс болоод л гурав дахь жил рүүгээ орлоо л доо. Энэ агаарын бохирдолтой холбоотой асуудлаар ноднин Их Хурлаас тогтоол гаргасан. Үүний биелэлтийг Байнгын хорооны даргаа хэзээ ярих юм бэ? Энэ агаарын бохирдол чинь энэ жил бүр арай хэтрээд өвчлөл чинь замбараагаа алдлаа шүү дээ. Үүн дээр төрөөс Засгийн газраас хариулт өгч байгаа, тодорхой арга хэмжээ авч байгаа нэг ч зүйл нийгэмд байхгүй. Одоо гадуур битүү ханиад. 

Тэгээд төр гэж байгаа бол энэ сонсгол зохион байгуулж сонсоод өнгөрсөн тухай асуудал биш шүү дээ. Тодорхой шийдэл байх ёстой байхгүй юу. Статистик тоон үзүүлэлт харах юм бол 2015 онд бид нар 3 сая дахь иргэнээ өлгийдөж авч байсан санаж байна тийм үү? Өнөөдөр 2018 оны сүүл, 2019 оны дүнгээр 3.2 сая бараг 3.3 сая руу дөхөж байна. Жил болгон 60-70 мянган хүүхэд Монголд шинээр төрж байна. Өнөөдөр нийгэмд шүүмжлэгдээд байгаа зүйлийг төр анхааралдаа авахдаа шал өөр тийшээ юм яриад байж болохгүй шүү дээ. Бүх эмнэлгүүд чинь дүүрчихлээ. Монголд Эх нялхсын төв гээд ганц эмнэлэгтэй. Төр байдаг бол ганцхан шийдэл гаргамаар байна шүү дээ энэ сонсголын чинь үр дүнгээр. Сангийн сайд нь тэнд Монгол шиг баян улс алга, орлого нь даваад биелчихлээ, тэчнээн тэрбум гээд яриад байдаг. Тэгвэл хэдүүлээ асуудал шийдье л дээ. Энэ сонсголын үр дүнг гаргая л даа. 6 дүүрэгт тус бүрд нь нэг том хүүхдийн клиник байгуулъя л даа. Тэр мөнгө нь юу байдаг юм бэ, нэг клиник байгуулахад хамгийн дээд талдаа гэхэд 10 тэрбум төгрөг. 60 тэрбум төгрөгийг бид нар гаргаж болно шүү дээ, өөр юманд зарцуулаад байдаг 60 тэрбум төгрөгийг бид нар яагаад Засгийн газарт Их Хурал үүрэг өгөөд төсвийн тодотгол хийлгээд энэ хавар бариад ирэх намрын утаа, агаарын бохирдолд хүүхдийн эрүүл мэндэд санаа зовсон зүйлийг шийдэж чаддаггүй юм бэ. Өнөөдөр энд ажил хийж шийдэл гаргах хүн энэ төрд байгаа юм уу, байхгүй юм уу. Ингээд яриад бие биеэ хулгайчаар дуудаад, бие биеэ байхгүй болгоод энэ хурал дуусах юм бол би та нарт хэлээд байгаа шүү дээ. 
Тараад ээлжит бус сонгуулиа явуулсан дээрээ. Шийдэл байхгүй төрд, гэх мэт ийм зүйлийг ярихгүй дарга цэрэг тавиад тэгээд тов тогтоогоод юу нь хэлэлцэх нь ойлгогдохгүй. Би Ерөнхийлөгчийн оруулж ирж байгаа саналыг дэмжиж байна Агаарын бохирдолтой холбоотой асуудлаар. Гэхдээ хэлэлцэх асуудал нь тодорхой, шийдлийнх нь төсөл нь тодорхой юм руу бид нар ингэж харанхуй тавьж давхиж орж ялангуяа Байнгын хороо болохгүй Байнгын хорооны даргаа. Тэгэхээр үүнийгээ эргэж нэг хараад боловсронгуй болгоод эргэж орж ирээд хэдүүлээ тулхтай яримаар байна. Одоо Цэрэнбат сайд ороод ирлээ сайн байна. Ярья л даа хэдүүлээ үүнийг. 
Л.Элдэв-Очир: Тэгэхээр Д.Эрдэнэбат гишүүнээ энэ нөгөө хуулийн 8 дугаар зүйл дээр Ерөнхий хяналтын сонсгол явуулах гээд 8.1 гэсэн заалт байгаа. Тэр заалтад яах вэ гэхээр Улсын Их Хурал нь хууль, Улсын Их Хурлын бусад шийдвэрийг хэрэгжүүлэх чиг үүрэг бүхий байгууллага, түүний удирдах албан тушаалтны үйл ажиллагаа, хэрэгжүүлэх чиг үүрэг бүхий байгууллага, түүний удирдах албан тушаалтны үйл ажиллагаанд хяналт тавих, үнэлэх зорилгоор ерөнхий сонсголыг явуулна гэж байгаа юм хяналтын ерөнхий сонсголыг. Таны хэлж байгаа хэлэлцэх асуудлыг ажлын хэсэг байгуулагдаад, ажлын хэсэг яг энэ хэлэлцэх асуудлаар тогтох юм байна. Тэгье ойлголоо, саяын гурван асуудал байгаа. Энэ гурван асуудлаа хэлэлцээд ажлын хэсгээ ахлах хүнээ томилоод ажлын хэсгийн гишүүдийнхээ тоог тогтоод дараа нь ажлын хэсэг энэ асуудал дээрээ үүн дээр нь Байнгын хорооноос чиглэл өгье гэсэн Д.Эрдэнэбат гишүүний санал байна. Үүнийгээ бүгдээрээ хууль эрх зүйн хүрээнд зохицуулаад шийдчихэж болох байх гэж бодож байна. Тэгэхээр ер нь Ерөнхий хяналтын сонсгол ямар нэгэн шийдвэр гаргахгүй. Гол нь яах вэ гэхээр Их Хурлын гишүүдэд тухайн хэлэлцэж байгаа асуудалтай холбоотой мэдээллүүдийг хүргэх ийм л үндсэн гол зорилготой. Мэдээллүүдийг сонссоны үндсэн дээр Улсын Их Хурлын гишүүд цаашид авч хэрэгжүүлэх арга хэмжээний талаар санал, хууль санаачлах шаардлагатай бол хууль санаачлах гэх мэт ажлуудыг хийж хэрэгжүүлэх ийм л учиртай юм байна. 
Тэгэхээр эхний асуудал ажлын хэсэг болон сонсгол даргалах ажлын хэсгийг ахлах хүнээр Байнгын хорооны дарга гэсэн энэ саналаас өөр саналтай хүн байна уу? Тэгвэл ажлын хэсгийн ахлагч болон сонсгол даргалагчийг Байгаль орчин, хүнс, хөдөө аж ахуйн байнгын хорооны даргаар томилъё гэсэн саналтай гишүүд саналаа өгье. Санал хураалт. 
Гишүүд 90.9 хувиар уг саналыг баталлаа. 
Тэгэхээр Ерөнхий хяналтын сонсгол зохион байгуулах ажлын хэсгийн ахлагч болон сонсгол даргалагчаар Улсын Их Хурлын гишүүн Л.Элдэв-Очирыг томилъё гэсэн санал хураалт 90.9 хувиар дэмжигдлээ.

Ажлын хэсгийн бүрэлдэхүүнд орох саналтай гишүүдийн нэрсийг гаргая. Тэгэхээр урьдчилсан байдлаар ажлын хэсгийн ахлагч тодорхой болчихсон. Ер нь 5 гишүүнтэй байна гэж байгаа. Үүн дээр өөр саналтай гишүүн байна уу? Мөн өөр саналтай гишүүн байж болно, өөрөө орох саналтай гишүүн байна уу? Эхлээд санал асууж байна Д.Эрдэнэбат гишүүнээ. Хүний тоо 5-аар тогтох уу, өөр санал байна уу гэж би асууж байна шүү дээ. Хэрвээ саналаараа энэ 5 хүний бүрэлдэхүүнд орох хүн байна уу гэж асууж байна шүү дээ. 5 хүн гэж тоог нь тогтохоор санал оруулж байна. Энэ 5 хүний бүрэлдэхүүнд саналаараа орж энэ ажлын хэсэгт орж ажиллах гишүүд байна уу гэсэн асуулт. Асуулт тодорхой байх гэж бодож байна. 
Саналтай гишүүд байна уу? Алга байна. Тэгэхээр ажлын хэсгийн ахлагчаар Улсын Их Хурлын гишүүн Л.Элдэв-Очир, гишүүдэд Улсын Их Хурлын гишүүн Г.Тэмүүлэн, Улсын Их Хурлын гишүүн Д.Тэрбишдагва, Улсын Их Хурлын гишүүн Д.Эрдэнэбат, Улсын Их Хурлын гишүүн Батзориг гэсэн ийм 5 хүнийг томилох саналтай байна. Өөр саналтай гишүүд байна уу? Д.Эрдэнэбат гишүүний оронд Сүхбат гишүүнийг оруулъя. Ер нь манай гишүүд бол ажлын хэсэгт орох дургүй. Үг хэлэх дуртай ялангуяа шүүмж тал дээрээ. Дурдах нь зөв байх, би бол ажлын хэсгийн бүрэлдэхүүнд Д.Эрдэнэбат гишүүнийг оруулъя гэж би өөрөө нэрийг нь цохож оруулж ирсэн юм. Өөрөө татгалзаж байгаа бол оронд нь Сүхбат гишүүнийг оруулъя. Тэгвэл энэ ажлын хэсгийн гишүүдээр Г.Тэмүүлэн, Д.Тэрбишдагва, А.Сүхбат, Б.Батзориг гэсэн 4 гишүүнийг ажлын хэсгийн бүрэлдэхүүнд орууллаа. Санал хураалт явуулах уу? Санал хураалт. Саяын нэр бүхий 4 гишүүнийг дэмжье гэсэн саналын томьёоллоор санал хураалт. 
Санал мөн 90.9 хувиар дэмжигдлээ. Баярлалаа гишүүдээ. 
Ажлын хэсэг байгуулах тухай Байнгын хорооны тогтоолын төслийг баталъя томьёоллоор санал хураана. Уншиж танилцуулах уу? Тэгэхээр тогтоолын төслийг уншаад танилцуулъя санал хураахаас өмнө. Ажлын хэсгийнхэнд тараасан байгаа.

Ажлын хэсэг байгуулах тухай

Монгол Улсын Их Хурлын тухай хуулийн 21 дүгээр зүйлийн 21.5 дахь хэсэг, Монгол Улсын Их Хурлын чуулганы хуралдааны дэгийн тухай хуулийн 514 дүгээр зүйлийн 514.1 дэх хэсэгт заасныг үндэслэн Байгаль орчин, хүнс, хөдөө аж ахуйн байнгын хорооноос тогтоох нь:
1.Агаарын бохирдлыг бууруулах чиглэлээр хууль, тогтоомжийг хэрэгжүүлэх чиг үүрэг бүхий байгууллага, албан тушаалтны үйл ажиллагаанд хяналт тавих, үнэлэх зорилгоор ерөнхий хяналтын сонсгол зохион байгуулах үүрэг бүхий ажлын хэсгийг дараах бүрэлдэхүүнтэйгээр байгуулсугай. Үүнд: 

Ажлын хэсгийн ахлагч, Улсын Их Хурлын гишүүн Л.Элдэв-Очир, гишүүдэд Улсын Их Хурлын гишүүн Г.Тэмүүлэн, Улсын Их Хурлын гишүүн Б.Батзориг, Улсын Их Хурлын гишүүн Д.Тэрбишдагва, Улсын Их Хурлын гишүүн А.Сүхбат.
2.Ерөнхий хяналтын сонсголын зохион байгуулах бэлтгэлийг хангаж ажиллахыг ажлын хэсэг /Л.Элдэв-Очир/-т даалгасугай гэсэн ийм тогтоолын төсөл байна. Тогтоолын төслөөр санал хураалт. 
Уг тогтоолын төслийг 90.9 хувиар дэмжлээ. Тогтоолын төсөл батлагдлаа. 
Ерөнхий хяналтын сонсголын тов тогтоох тухай Байнгын хорооны тогтоолын төслийг та бүхэнд мөн тараасан байгаа. Байнгын хорооны тогтоолын төсөлтэй холбоотой өөр саналтай гишүүд байна уу? Алга байна. Ерөнхий хяналтын сонсголын тов тогтоох тухай Байнгын хорооны тогтоолын төслийг уншиж танилцуулаад санал хураалт явуулъя. 
Ерөнхий хяналтын сонсголын тов тогтоох тухай
Монгол Улсын Их Хурлын чуулганы хуралдааны дэгийн тухай хуулийн 514 дүгээр зүйлийн 514.1 дэх хэсэг, Нийтийн сонсголын тухай хуулийн 20 дугаар зүйлийн 20.1 дэх хэсэгт заасныг үндэслэн Байгаль орчин, хүнс, хөдөө аж ахуйн байнгын хорооноос тогтоох нь: 

1.Агаарын бохирдлыг бууруулах чиглэлээр хууль, тогтоомжийг хэрэгжүүлэх чиг үүрэг бүхий байгууллага, албан тушаалтны үйл ажиллагаанд хяналт тавих, үнэлэх зорилгоор ерөнхий хяналтын сонсгол явуулах өдрийг 2019 оны 01 дүгээр сарын 30-ны өдрөөр товлосугай.
Ерөнхий хяналтын сонсголд ажиглагчаар 3 хүртэл хүн оролцохыг зөвшөөрсүгэй. 

Ерөнхий хяналтын сонсгол даргалагчаар Улсын Их Хурлын гишүүн Л.Элдэв-Очирыг томилсугай гэсэн ийм тогтоолын төсөл байна. Тогтоолын төслийг баталъя гэсэн томьёоллоор санал хураалт явуулъя. Санал хураалт.
Тогтоолын төсөл 90.9 хувиар дэмжигдлээ. 

Нийтийн сонсголын тухай хуулийн 18 дугаар зүйлийн 18.5-д, энэ хуулийн 7 дугаар зүйлд заасан сонсгол болон Улсын Их Хурлаас зохион байгуулах Ерөнхий хяналтын төсвийн хяналтын томилгооны сонсголд тухайн асуудал эрхэлсэн Байнгын, дэд, түр хорооны гишүүдийн олонх нь оролцох бөгөөд уг шаардлагыг хангаагүй зохион байгуулсан сонсголыг хүчингүйд тооцно гэж заасан учир гишүүд 2019 оны 01 дүгээр сарын 30-ны өдөр зохион байгуулах Ерөнхий хяналтын сонсголд идэвхтэй оролцохыг та нөхдөөс хүсэж байна. Мөн энэ товтой холбогдуулаад ажлын албанаас гишүүдэд албан ёсоор энэ товыг хүргүүлэх нь зөв байх. Монгол Улсын Их Хурлын чуулганы хуралдааны дэгийн тухай, Монгол Улсын Их Хурлын чуулганы хуралдааны дэгийн тухай болон Нийтийн сонсголын тухай хуульд заасны дагуу тодорхой хугацаанд сонсгол зохион байгуулах ажлын хэсэг, сонсгол явуулах сэдэв, цаг, байр, оролцогчийн тоо, оролцогчийг хэрхэн бүртгэх, бүртгэл дуусах хугацааг тогтоож нийтэд зарлах үүрэгтэй байгааг ажлын хэсгийг гишүүд анхаарахыг хүсье. 
Ингээд Байгаль орчин, хүнс, хөдөө аж ахуйн байнгын хорооны өнөөдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. Хуралдаанд оролцсон гишүүддээ баярлалаа.

